
Útdráttur 

Markmið með rannsókninni var að varpa ljósi á afdrif barna sem hafa verið sett í varanlegt 

fóstur. Leitast var eftir að skoða hvort tilkynning um áhættuhegðun slíkra barna hafi borist til 

Barnaverndar Reykjavíkur. Þannig var metið hversu hátt hlutfall fósturbarna leiðist út í 

afbrot. Kannað var hvort fósturbörn eru líklegri, en börn sem barnaverndarafskipti voru af 

vegna alvarlegs misbrests í aðbúnaði og/eða alvarlegrar áhættuhegðunar, en fóru ekki í 

fóstur, til að leiðast út í afbrot. Niðurstöður rannsóknarinnar sýna að flestar tilkynningar sem 

bárust Barnavernd Reykjavíkur á þessum árum varða áhættuhegðun barnanna. Flestar 

tilkynningar voru vegna afbrots barns og að barn stefni eigin heilsu og þroska í hættu. Meðal 

fósturbarna höfðu 19% verið tilkynnt til barnaverndaryfirvalda fyrir að fremja afbrot. 

Hlutfallið var hærra meðal barna sem barnaverndarafskipti voru af en fóru ekki í fóstur eða 

26%. Marktækur munur var á milli hópanna. Tilkynning um að barn stefni eigin heilsu og 

þroska í hættu bárust um 41% barna sem barnaverndarafskipti voru af en fóru ekki í fóstur, 

samanborið við 25% fósturbarna. Marktækur munur var á fjölda tilkynninga milli hópanna. 

Því er ljóst að börn sem barnaverndarafskipti hafa verið af vegna alvarlegs misbrests í 

aðbúnaði og/eða vegna alvarlegrar áhættuhegðunar standa verr að vígi heldur en börn sem 

barnaverndarafskipti hafa verið af vegna sömu þátta en hafa verið sett í varanlegt fóstur.  

Abstract 

The aim of the research was to shed a light on the wellbeing of children placed in permanent 

foster care. To investigate whether reports of risk-taking behavior by those children had 

been received by the Reykjavik Child Protection Services, thus estimating the proportion of 

foster children that commit crimes. Whether children in foster care are more likely to 

commit crime than children on the Child Protection Service radar due to a serious 

breakdown in living conditions and/or serious risk-taking behavior, but who have not been 

taken into care. The findings of the research show that most reports received by the 

Reykjavik Child Protection Services during the timeframe selected are related to children’s 

risk-taking behavior. Most of the reports were due to a child’s criminal activity and a child 

jeopardizing their own health, growth and development. Among foster children 19% had 

been reported to Child Protection Services for criminal activity. The proportion was higher 

among children that the Child Protection Services had had contact with but had not been 

taken into care, or 26%. A child jeopardizing their own health, growth and development was 

reported on 41% of the children the Child Protection Agency had had contact with but who 

had not been taken into care, compared to 25% of children in foster care. It demonstrates 

that there is a clear disadvantage among children who are on the Child Protection Service 

radar due to severe neglect in living conditions or serious risk-taking behavior, compared to 

those that have had the same contact with the services but have been taken into permanent 

care. 

1 Inngangur 

Á síðustu áratugum hafa uppvaxtarskilyrði barna á Vesturlöndum tekið miklum breytingum. 

Aukin velmegun, bætt heilbrigðiskerfi og menntun hafa orðið til þess að velferð barna hefur 

aukist (Barnaverndarstofa, 2000). Í nútíma samfélagi eiga öll börn rétt á sérstakri vernd og 

umönnun og eiga þau að njóta þessara réttinda í samræmi við aldur og þroska. Foreldrum 

ber að sinna forsjár- og uppeldisskyldum sínum með tilliti til þarfa barnsins. Öll börn eiga að 

búa við viðunandi aðstæður og er það hlutverk barnaverndaryfirvalda að gæta þess að 

aðstæður einstakra barna séu þannig (Anni G. Haugen, 2004). Þrátt fyrir að þessi gildi séu 

ríkjandi þá eru lífsskilyrði barna enn í dag misjöfn og búa mörg börn við skert lífsgæði þar 

sem félagslegu öryggi eða heilbrigði þeirra er ógnað. Þetta á við þegar foreldrar barna 

bregðast uppeldishlutverki sínu og þegar börn ógna eigin öryggi með skaðlegri hegðun 

(Barnaverndarstofa, 2000). Hlutverk barnaverndaryfirvalda er að veita börnum sem eiga við 

vanda að etja aðstoð og vernda þau, þetta eru til að mynda börn sem hafa verið þolendur 

vanrækslu og ofbeldis (Anni G. Haugen, 2004). 

Ef ekki tekst að styrkja foreldra í uppeldishlutverki sínu eða bæta aðstæður barns þá 

geta barnaverndaryfirvöld þurft að fela öðrum aðilum umönnun barns. Margar ástæður geta 

verið fyrir því að barni er komið fyrir í fóstri en algengustu ástæðurnar eru vegna 

tilfinningalegra, félagslegra eða geðrænna vandkvæða foreldra, vímuefnaneyslu þeirra, 

veikinda eða vanrækslu. Fóstur er úrræði sem er oftast ákveðið í samráði við foreldra og 

reynt er að láta fóstrið ekki standa lengur en þörf er á. Barn getur þó verið í fóstri þar til það 

verður lögráða ef það er talið vera fyrir bestu (Umboðsmaður barna, e.d.-a). 

Fóstur getur verið þrenns konar; tímabundið fóstur, varanlegt fóstur og styrkt fóstur. 

Tímabundið fóstur er þegar barni er komið tímabundið fyrir hjá fósturforeldrum. Það er gert 

þegar ætla má að hægt verði að bæta aðstæður þess heima fyrir með það að markmiði að 

barnið geti snúið aftur heim til foreldra sinna. Varanlegt fóstur er þegar barni er komið í 

fóstur þar til það verður sjálfráða. Þessu úrræði er beitt þegar ætla má að ekki verði hægt að 

bæta aðstæður þess heima fyrir. Í styrktu fóstri er lögð áhersla á meðferð. Barn er vistað í 

styrktu fóstri þegar það á við verulega hegðunarerfiðleika að etja og fær barnið sérstaka 

þjálfun með það að markmiði að hjálpa því að ná tökum á vanda sínum (Barnaverndarstofa, 

e.d.-a). 

Eftir því sem höfundur kemst næst hafa fáar rannsóknir kannað afdrif íslenskra 

fósturbarna. Því er ekki vitað hvernig íslenskum fósturbörnum vegnar þegar þau komast á 

fullorðinsár. Eins og greint verður frá hér að neðan þá benda niðurstöður erlendra rannsókna 

til þess að fósturbörn eigi við ýmsa erfiðleika að etja. Þau eru til að mynda líklegri en önnur 

börn til að leiðast út í afbrot (Doyle, 2008, 2013; Courtney, Dworsky, Cusick, Havlicek, Perez, 

og Keller, 2007; Cusick, Courtney, Havlicek og Hess, 2010). Tilgangur þessarar rannsóknar er 

að athuga hvort íslenskur raunveruleiki sé sambærilegur við raunveruleika erlendra 

fósturbarna. Varpað verður ljósi á hversu hátt hlutfall íslenskra fósturbarna leiðist út í afbrot, 

miðað við önnur börn sem barnaverndarafskipti hafa verið af vegna alvarlegs misbrests í 

aðbúnaði þeirra/eða alvarlegrar áhættuhegðunar. Alvarleiki þessara mála er skilgreindur 

þannig að mál þeirra hafi verið lögð fyrir barnaverndarnefnd.  

1.1 Val á viðfangsefni  

Málefni barna hafa alla tíð verið mér hugleikin. Mér er umhugað um líðan og tilfinningar 

barna. Að gæta þeirra sem minna mega sín er slagorð sem ég hef frá barnsaldri tileinkað 

mér. Börn eru lítil og hafa oft ekki tækifæri til að koma eigin skoðunum á framfæri. Þau 

tilheyra hópi sem getur ekki barist sjálfur fyrir eigin réttindum. Mér finnst mikilvægt að 

fullorðnir einstaklingar aðstoði börn við að koma eigin skoðunum á framfæri svo málefni 

þeirra gleymist ekki í samfélagsumræðunni.  

Val á efninu kom til vegna áhuga á vinnu með börnum og á barnaverndarstarfi. Ég hef 

áhuga á að vinna við að gæta að hagsmunum barna og tryggja að ekki sé brotið á réttindum 

þeirra. Eftir mikla umhugsun tók ég þá ákvörðun að ég skyldi skrifa um fósturbörn. Það kom 

mér á óvart hversu lítið hefur verið skrifað um fósturbörn á Íslandi. Að mér best vitandi eru 

ekki til margar rannsóknir hér á landi þar sem afdrif og líðan íslenskra fósturbarna hafa verið 

könnuð. Fósturbörn er viðkvæmur hópur og þarf því að hafa aðgát þegar unnið er með 

þessum hópi. Til að tryggja velferð þessa hóps er mikilvægt að rannsaka hvernig þeim reiðir 

af þegar fósturráðstöfun lýkur. Með því að rannsaka afdrif fósturbarna er hægt að sjá hvað 

megi fara betur og bæta þjónustuna sem þeim er veitt. Að mínu mati hafa málefni 

fósturbarna ekki fengið mikla umfjöllun í samfélaginu og því tímabært að skapa grundvöll til 

umfjöllunar um hagsmuni þeirra. Taka skal fram að rannsakandi hefur ekki persónulega 

reynslu af fósturráðstöfun og hefur ekki komist í kynni við einstaklinga sem hafa upplifað 

fóstur.  

1.2 Markmið rannsóknar  

Tilgangur rannsóknarinnar er að varpa ljósi á afdrif fósturbarna og skoða hversu líkleg þau 

eru til að leiðast út í afbrot. Eftir því sem höfundur best veit, þá er ekki vitað hversu hátt 

hlutfall íslenskra fósturbarna leiðist út í afbrot og geta því niðurstöðurnar haft samfélagslegt 

gildi. Ef niðurstöðurnar leiða í ljós að hátt hlutfall fósturbarna sýnir afbrotahegðun þá er 

hægt að nota niðurstöður rannsóknarinnar í forvarnaskyni. Þá væri hægt að huga að því að 

veita fósturbörnum meiri þjónustu og stuðning. Með því væri mögulega hægt að draga úr  

afbrotatíðni þessara barna.  

1.3 Mikilvægi rannsóknar og hagnýtt gildi 

Margar erlendar rannsóknir hafa rannsakað afdrif fósturbarna. Niðurstöður þessara 

rannsókna hafa sýnt að fósturbörn eru líklegri en önnur börn til að leiðast út í afbrot eins og 

að ofan kom fram (Doyle, 2008, 2013; Courtney o.fl., 2007; Cusick o.fl., 2010). Fáar íslenskar 

rannsóknir hafa hinsvegar rannsakað afdrif íslenskra fósturbarna. Í þessari rannsókn verður 

beint sjónum að afbrotahegðun íslenskra fósturbarna og skoðað verður hversu hátt hlutfall 

barna sem hafa verið sett í varanlegu fóstri leiðist út í afbrot. Því er þessi rannsókn mikilvæg 

viðbót við þá litlu þekkingu sem til er hérlendis á afdrifum íslenska fósturbarna. Niðurstaða 

rannsóknarinnar getur veitt fagaðilum skilning og innsýn inn í raunveruleika fósturbarna og 

skapað grundvöll til úrbóta á þjónustu fyrir fósturbörn.  

1.4 Uppbygging ritgerðarinnar 

Ritgerðin skiptist í fimm hluta. Ritgerðin hefst á inngangi þar er gerð grein fyrir markmiði og 

mikilvægi rannsóknarinnar. Rannsóknarspurningar eru einnig settar fram. Að inngangi 

loknum er fræðilegur kafli. Í þem kafla er farið yfir stöðu þekkingar á málaflokknum, greint 

frá niðurstöðum rannsókna sem gerðar hafa verið á sviðinu. Auk þess verður skilgreint hvað 

felst í fóstri, hverjir fara í fóstur og skoðað hvernig verklagið er á Íslandi. Í þriðja kafla er gerð 

grein fyrir hvaða aðferð er notuð í rannsókninni. Þar verður farið yfir hvaða mælitæki eru 

notuð, hvernig framkvæmdin er og úrvinnslan. Auk þess verður fjallað um styrkleika og 

veikleika aðferðarinnar. Í fjórða kafla verður greint frá helstu niðurstöðum rannsóknarinnar. Í 

fimmta kafla verður umræða þar sem niðurstöður rannsóknarinnar verða tengdar við fræðin 

ásamt vangaveltum rannsakanda.  

2 Fræðileg umfjöllun um fósturbörn og afbrot  

Í þessum kafla verður fjallað um fræðilegan grundvöll rannsóknarinnar. Fjallað verður um 

hvað felst í fóstri, hverjir fara í fóstur og verkferlið skoðað. Einnig verða afdrif fósturbarna og 

barna sem barnaverndarafskipti voru af skoðuð út frá rannsóknum. Auk þess verður skoðað 

hvenær börn teljast sakhæf og kannað hvernig réttarkerfið tekur á afbrotum barna.  

2.1 Hvað er fóstur ? 

Í þessum kafla verður skýrt hvað felst í orðinu fóstur, hvað er fóstur og hverjir fara í fóstur. 

Fjallað verður um þrjú fósturráðstöfunarform og meginmunurinn á þeim skoðaður. Auk þess 

verður greint frá verklaginu til að mynda hver aðdragandinn er og hverjir taka ákvörðun um 

að barn fari í fóstur.  

Íslensk barnaverndarlög byggja á þeirri hugmyndafræði að öll börn eigi rétt á vernd 

og umönnun og skulu réttindi þeirra vera í takt við aldur þeirra og þroska. Foreldrum ber að 

veita börnum sínum öryggi, umhyggju, nærgætni og að sinna forsjáskyldum við börn sín í 

samræmi við þarfir og hag þeirra. Foreldrar eiga einnig að veita börnum sínum viðunandi 

uppeldisaðstæður og gæta velfarnaðar þeirra. Áhersla er lögð á að foreldrar noti umræður 

og leiðbeiningar í uppeldishlutverki sínu og beiti ekki líkamlegum refsingum. Börn sem eru í 

sérstökum vanda skulu fá nauðsynlega aðstoð frá barnaverndaryfirvöldum en þetta eru til að 

mynda börn sem hafa verið vanrækt eða beitt ofbeldi og börn sem stofna eigin heilsu og 

þroska í hættu með eigin hegðun (Anni G. Haugen, 2004). Markmið núgildandi 

barnaverndarlaga er að tryggja þessum börnum nauðsynlegan stuðning (Þingskjal 1436, 

2002). Til að uppfylla markmið laganna skulu barnaverndaryfirvöld styrkja fjölskyldur í 

uppeldishlutverki sínu til að reyna stuðla að því að umönnun og aðstæður slíkra barna verði 

viðunandi. Þessi viðmið eru í takt við hið almenna sjónarmið að hagsmunir barna séu í 

flestum tilfellum best tryggðir hjá eigin fjölskyldu og að stöðugleiki sé í uppvexti þeirra (Anni 

G. Haugen, 2004). 

Í sumum tilvikum tekst ekki að bæta aðstæður barns og því getur þurft að setja það í 

fóstur. Samkvæmt Barnasáttmála Sameinuðu þjóðanna skal tryggja að barn verði ekki 

aðskilið frá foreldrum sínum gegn vilja þeirra nema stjórnvöld ákveði samkvæmt lögum að 

aðskilnaður sé nauðsynlegur til að tryggja hagsmuni barnsins. Aðskilnaður getur verið 

nauðsynlegur í ákveðnum tilvikum, til að mynda þegar barn hefur verið beitt ofbeldi eða 

vanrækt af foreldrum sínum (Barnasáttmáli Sameinuðu þjóðanna, e.d.). Samkvæmt 

núgildandi barnaverndarlögum telst barn vera í fóstri þegar barnaverndaryfirvöld fela 

fósturforeldrum umsjá eða forsjáskyldur þess í að minnsta kosti þrjá mánuði. Gripið getur 

verið til fósturráðstöfunar þegar foreldrar afsala forsjá til barnaverndaryfirvalda eða 

samþykkja fóstur, þegar barn er forsjárlaust vegna andláts foreldris, þegar ekki næst til 

foreldris af einhverjum ástæðum eða þegar foreldrar hafa verið sviptir forsjá. 

Barnaverndaryfirvöldum er heimilt að krefjast fyrir dómi að foreldrar verði sviptir forsjá ef 

talið er barn búi við óviðunandi aðstæður (Þingskjal 1436, 2002).  

Við ráðstöfun barns í fóstur þurfa barnaverndaryfirvöld að hafa hagsmuni barns að 

leiðarljósi og taka tillit til skoðanna og óska barnsins í samræmi við aldur og þroska þess. 

Hafa þarf hugfast að stöðugleiki verði í uppvexti barnsins og að líf þess raskist sem allra 

minnst. Eins og þegar hefur komið fram eru til þrjár tegundir fósturs hér á landi og verður 

næst gert grein fyrir þeim (Reglugerð um fóstur nr. 804/2004). 

2.1.1 Varanlegt fóstur 

Varanlegt fóstur er ráðstöfun sem beitt er þegar ljóst er að ekki verður hægt að bæta 

aðstæður barns með öðrum hætti. Með varanlegu fóstri er átt við fóstur sem helst þar til 

forsjáskyldur falla niður samkvæmt lögum (Reglugerð um fóstur nr. 804/2004; Þingskjal 

1436, 2002). Á Íslandi fara forsjáaðilar með forsjá barns til 18 ára aldurs (Þórhildur Líndal, 

2003). Ungmenni geta þó farið fram á við barnaverndaryfirvöld að ráðstöfun þeirra um 

fóstur haldist eftir að forsjáskylda fellur niður og fram til 20 ára aldurs.  Að jafnaði er 

samningur um varanlegt fóstur ekki gerður fyrr en að reynslutíma liðnum. Reynslutími er 

yfirleitt ekki styttri en þrír mánuðir og aldrei lengri en eitt ár. Tilgangurinn með reynslutíma 

er að athuga hvort aðstæður á fósturheimilinu henti þörfum og hagsmunum barnsins. 

Markmið varanlegs fósturs er að tryggja barni öryggi, stöðugleika og framtíðar umönnun 

innan fósturfjölskyldunnar (Reglugerð um fóstur nr. 804/2004; Þingskjal 1436, 2002). Barni 

skal tryggður góður aðbúnaður hjá fósturforeldrum og ber fósturforeldrum að sýna 

fósturbarni umhyggju og nærfærni og leitast eftir að efla andlegan og líkamlegan þroska þess 

(Þingskjal 1436, 2002). 

2.1.2 Tímabundið fóstur  

Tímabundið fóstur er ráðstöfun í takmarkaðan tíma þegar ætla má að barn geti snúið aftur 

heim í bættar aðstæður án þess að mikil röskun verði á högum þess. Einnig getur barn verið 

vistað í tímabundið fóstur þegar um er að ræða bið eftir öðru úrræði í afmarkaðan tíma. 

Markmið með tímabundnu fóstri er að tryggja að barn búi við öruggar aðstæður þann tíma 

sem fóstrið nær yfir. Auk þess að veita foreldrum og barni nauðsynlegan stuðning til að 

tryggja það að barnið geti snúið aftur til foreldra sinna (Reglugerð um fóstur nr. 804/2004). 

2.1.3 Styrkt fóstur 

Styrkt fóstur er ráðstöfun sem notast er við þegar barn þarf sérstaka umönnun eða þjálfun í 

afmarkaðan tíma. Barni er komið fyrir í styrktu fóstri vegna verulegra hegðunarerfiðleika sem 

orsakast af geðrænum, tilfinningalegum eða félagslegum vanda. Barn er sett í styrkt fóstur ef 

nauðsynlegt þykir að koma barninu í fóstur í stað þess að vista það á meðferðarheimili. 

Þessum börnum er veitt sérhæfð meðferð vegna alvarlegra hegðunarerfiðleika, 

vímuefnaneyslu og meintra afbrota. Markmið með styrktu fóstri er að veita barninu sérstaka 

umönnun og mæta þörfum þess. Barn fær auk þess aðstoð við að ná tökum á vandamálum 

sínum og það undirbúið til að lifa heilbrigðu lífi í samfélaginu að fóstri loknu. Kynforeldrum 

ásamt barninu er veittur nauðsynlegur stuðningur sem miðar að því að barnið geti snúið 

aftur til foreldra sinna eftir að fósturráðstöfun lýkur (Barnaverndarstofa, e.d.-b; Reglugerð 

um fóstur nr. 804/2004; Þingskjal 1436, 2002). 

2.1.4 Verkferli 

Ef barnaverndaryfirvöld telja nauðsynlegt að koma barni í fóstur fer ákveðið verkferli í gang. 

Barnaverndarnefnd þarf að senda beiðni um fósturheimili til Barnaverndarstofu. Með 

beiðninni skal fylgja greinargerð þar sem gerð er grein fyrir niðurstöðu könnunar í máli 

barnsins og auk þess eru öll gögn látin fylgja sem aflað var við könnun máls og geta varpað 

ljósi á aðstæður og þarfir barnsins. Auk þessa þarf að senda þær áætlanir um meðferð máls 

sem gerðar hafa verið. Samþykki frá forsjáaðila þarf einnig að liggja fyrir og ef við á, frá 

barninu sjálfu. Ef samþykki frá forsjáaðila er ekki tiltækt þarf málið að fara fyrir fund 

barnaverndarnefndar og úrskurður frá nefnd þarf að liggja fyrir um heimild til að ráðstafa 

barni í fóstur eða dómur um sviptingu forsjá (Reglugerð um fóstur nr. 804/2004). Mál sem 

lögð eru fyrir fund barnaverndarnefndar eru mál, þar sem ekki hefur náðst samvinna um 

gerð áætlunar um meðferð máls og/eða úrræði á vegum barnaverndaryfirvalda hafa ekki 

skilað árangri. Þessi mál eru því alvarleg eðlis. Ef ástæða þykir til að vista barn utan heimilis, 

svipta foreldri forsjá barns, leggja til að þunguð kona verði svipt sjálfræði eða krefjast 

brottvikningar heimilismanns eða nálgunarbanns þá er málið lagt fyrir fund 

barnaverndarnefndar (Barnaverndarstofa, e.d.-c). 

Barnaverndarnefnd velur í samráði við Barnaverndarstofu fósturforeldra úr hópi 

þeirra sem hafa hlotið leyfi til að taka barn í fóstur. Valið fer fram með tilliti til þarfa og 

hagsmuna barnsins og gætt er að því að tryggja stöðugleika og að sem minnst röskun verði á 

lífi barnsins (Reglugerð um fóstur nr. 804/2004; Þingskjal 1436, 2002). Ef barnaverndarnefnd 

óskar eftir því að barn fari í styrkt fóstur þá velur Barnaverndarstofa fósturforeldra í samráði 

við barnaverndarnefnd (Reglugerð um fóstur nr. 804/2004) 

Þeir sem hafa hug á því að taka barn í fóstur sækja um það til Barnaverndarstofu. 

Barnaverndarnefnd í sveitarfélaginu sem umsækjendur búa veitir síðan umsögn um hæfi 

viðkomandi til að taka barn í fóstur. Að því loknu veitir Barnaverndarstofa leyfi sem heimilar 

viðkomandi að taka barn í fóstur, hafi viðkomandi verið metnir hæfir og veitir þeim fræðslu, 

leiðbeiningar og annan faglegan stuðning (Þingskjal 1436, 2002).  

Áður en fósturráðstöfun hefst undirbúa barnaverndaryfirvöld barn undir viðskilnað 

frá kynforeldrum og fyrir væntanlegt fóstur. Tryggja þarf einnig að barnið hafi með sér 

nauðsynlegan útbúnað. Barnaverndaryfirvöld sjá einnig um að undirbúa verðandi 

fósturforeldra fyrir nýtt hlutverk með upplýsingagjöf og viðtölum um skyldur og réttindi 

þeirra. Fósturforeldrar hafa þeim skyldum að gegna að þeir þurfa að annast fósturbarn af 

umhyggju og sýna því virðingu. Þeir gegna forsjáskyldum er hentar best hag og þörfum 

barnsins og eiga að taka tilliti til uppruna, menningar og trúar barnsins. Einnig ber þeim að 

vernda barnið gegn andlegu og líkamlegu ofbeldi. Barnaverndarnefnd þarf einnig að tryggja 

að verðandi fósturforeldrar fái upplýsingar um hagi barnsins og önnur atriði með tilliti til 

markmiða fósturs. Við upphaf fósturs er gerður skriflegur samningur við fósturforeldra. Á 

meðan fóstur varir skal leitast eftir góðu samstarfi og efla jákvæð samskipti á milli 

kynforeldra, fósturforeldra og barns með tilliti til markmiðs fósturráðstöfunar (Reglugerð um 

fóstur nr. 804/2004). 

2.1.5 Fjöldi barna sem  fara í fóstur á Íslandi 

Til að átta sig betur á hversu stóran hóp barna um ræðir er áhugavert að skoða tíðnitölur 

síðustu ára og kanna hvort og hvernig þær hafa breyst.  

Á hverju ári dveljast á þriðja hundrað börn í fóstri á Íslandi. Því má ætla að þrjú til 

fjögur börn af hverjum þúsund í landinu séu í fóstri á hverju ári. Á tímabilinu 1996-2000 varð 

talsverð breyting á fjölda barna sem vistuð voru í tímabundnu fóstri. Fjöldinn jókst úr 36 

börnum árið 1996 upp í 80 börn árið 2000. Hluti af skýringunni er vanskráning en það tók 

tíma fyrir barnaverndaryfirvöld að laga sig að breyttum lögum um samráð við 

Barnaverndarstofu og um gerð fóstursamninga. Fjöldi barna í varanlegu fóstri var mun 

stöðugri en árið 1996 voru 193 börn í varanlegu fóstri og árið 2000 voru þau 189 

(Barnaverndarstofa, 2001). 

Á árunum 2001-2004 var fjöldi barna sem settur var í varanlegt fóstur tiltölulega 

stöðugur. Til að mynda voru 183 börn í varanlegu fóstri árið 2001 og 170 börn árið 2004. 

Fjöldi barna sem voru í tímabundnu fóstri jókst talsvert á þessum árum. Árið 2001 voru 84 

börn í tímabundnu fóstri og árið 2004 voru þau orðin 115. Árið 2003 voru níu börn sett í 

styrkt fóstur en styrkt fóstur var þá nýtt meðferðarúrræði sem samþykkt var í endurbættum 

Barnaverndarlögum nr. 80/2002 (Barnaverndarstofa, 2002, 2006). 

 Á árunum 2005-2007 varð þróunin á þann veg að fjölgun varð á ráðstöfun í 

tímabundið fóstur ásamt nokkurri fjölgun í fósturráðstöfun í heild sinni. Fjöldi barna í styrktu 

fóstri tvöfaldaðist á þessum árum. Árið 2005 voru til að mynda 173 börn í varanlegu fóstri og 

122 í tímabundnu fóstri. Átta börn voru í styrktu fóstri. Árið 2007 var fjöldinn á þann veg að 

199 börn voru í varanlegu fóstri, 138 í tímabundnu fóstri og 20 í styrktu fóstri 

(Barnaverndarstofa, 2006, 2008) 

Árið 2008 voru 203 börn í varanlegu fóstri, 134 í tímabundnu fóstri og 21 í styrktu 

fóstri. Þegar árið 2011 er skoðað þá var fjöldi barna í varanlegu fóstri 165, 140 voru í 

tímabundnu fóstri og 30 í styrktu fóstri (Barnaverndarstofa, 2012). Vistun í tímabundið fóstur 

hefur aukist töluvert á síðustu árum samkvæmt þeim tölum sem hér hefur verið greint frá. 

Þetta bendir til þess að tímabundið fóstur sé oftar notað sem stuðningsúrræði hjá í 

barnaverndaryfirvöldum heldur en áður var gert.  

2.2 Líðan og tengsl fósturbarna 

Í þessum kafla verður fjallað um líðan og upplifun fósturbarna af fóstri. Auk þess verður 

skoðað hvort fósturbörn sem ekki ná að tengjast umönnunaraðila sínum á æskilegan hátt 

séu líklegri til að sýna óæskilega hegðun. Fjallað verður um kenningar sem tengjast 

fósturbörnum og afbrotum. Umfjöllun verður um tengslakenningar og félagsnámskenningar.  

Mörg fósturbörn hafa verið þolendur ofbeldis eða vanrækslu í upprunafjölskyldu sinni. 

Mörg þessara barna hafa ekki alist upp í stöðugu og kærleiksríku umhverfi (American 

Academy of Pediatrics, 2000). Fósturbörn hafa einnig upplifað tilfinningalegt áfall við það að 

vera tekin af foreldrum sínum og sett í fóstur. Í rannsókn Racusin, Maerlender, Sengupta, 

Isquith og Straus árið 2005 kom fram að fósturbörn upplifa oft tilfinningar eins og hræðslu, 

missi, sorg, kvíða og streitu, þau eru ringluð og óttast hið óþekkta og eru hættari við að fá 

áfallastreituröskun (PTSD) (Bruskas, 2008). Rannsókn Whiting og Lee styður þessar 

niðurstöður. Rannsókn þeirra var gerð á 23 fósturbörnum. Börnin greindu frá því að upplifa 

mikinn missi þegar þau voru sett í fóstur. Má það nefna missi á systkini, frændfólki, vinum og 

hundi. Mesti missirinn var þó að missa blóðmóður sína (Whiting and Lee 2003). Þessi reynsla 

getur haft ýmsar alvarlegar afleiðingar og getur til að mynda haft áhrif á langtíma- og 

skammtíma þroska á heila barns og getu þess til að verða virkur einstaklingur í samfélaginu 

(American Academy of Pediatrics, 2000), en getur þó verið barninu nauðsynleg til að bæta 

aðbúnað þess.  

Líðan fósturbarna hefur verið könnuð í fleiri rannsóknum. Í rannsókn Sawyer, 

Carbone, Searle og Robinson (2007, febrúar) kom í ljós að fósturbörn glíma við hina ýmsu 

erfiðleika. Niðurstaða rannsóknarinnar sýndi að 61% barna og unglinga sem voru í 

hefðbundnu fóstri skoruðu yfir klíniskum mörkum á kvarða sem mælir hegðunarvanda (e. 

child behavior checklist). Sjálfsvígstilraunir ungmennanna voru einnig skoðaðar en 6,7% 

unglinga á aldrinum 13-17 ára sem höfðu verið í fóstri greindu frá því að hafa reynt að fremja 

sjálfsvíg og að hafa þurft læknisþjónustu vegna þessa. Þegar umönnunaraðilar voru spurðir 

út í líðan ungmennanna þá greindu þeir frá því að 53,4% barnanna þyrftu á aðstoð að halda 

frá fagaðila vegna geðrænna vandkvæða. Þó höfðu aðeins 26,9% barnanna fengið aðstoð frá 

fagaðila á síðustu sex mánuðum. Aðrar rannsóknir hafa sýnt fram á hið sama. Í skýrslu frá U.S 

Department of Health and Human Services kom fram að rannsóknir hafa sýnt að meira en 

helmingur fósturbarna glíma við að minnsta kosti eina eða fleiri geðraskanir (Bruskas, 2008). 

Í rannsókn Cook-Fong  (2000) var könnuð vellíðan fullorðinna einstaklinga sem höfðu 

verið í fóstri í æsku. Einstaklingar sem voru í fóstri í æsku fengu færri stig á fimm af sjö 

breytum sem mældu vellíðan heldur en einstaklingar almennt sem höfðu aldrei verið settir í 

fóstur. Niðurstöður sýndu að þessir einstaklingar voru þunglyndari, greindu frá minni 

hamingju í hjónabandi, voru í minni tengslum við foreldra sína og voru einangraðari heldur 

en einstaklingar almennt sem ekki höfðu farið í fóstur. Þessar niðurstöður voru til staðar eftir 

að stjórnað var fyrir bakgrunnsbreytum eins og þjóðfélagsstöðu og hjúskaparstöðu.  

Hegðun fósturbarna getur einnig einkennst af fyrri reynslu. Fósturbörn hafa 

tilhneigingu til að vera vör um sig, treysta engum og eru oft stjórnsöm við upphaf fósturs. Ein 

helsta áskorunin við að ala upp fósturbarn sem beitt hefur verið ofbeldi eða verið vanrækt, 

er mikill skortur á trausti og þörf þeirra til að stjórna öðrum. Þessi börn hafa þurft að stóla 

mikið á sjálf sig í fyrri aðstæðum, þar sem skorti öryggi og umönnunaraðilinn var ef til vill 

ógnvekjandi. Þessi börn eru því oft mjög sjálfbjarga. Mörg fósturbörn fylgjast vel með 

umhverfinu sínu, þá sérstaklega andliti og skapi umönnunaraðilans og eru oft hikandi við að 

reyna læra frá nýrri reynslu og meðtaka að veruleikinn geti verið öðruvísi á fósturheimilinu 

(Schofield og Beek, 2005). 

Rannsóknir hafa einnig miðað að því að skoða hvernig tengslin eru á milli fósturbarna 

og fósturforeldra. Í rannsókn Oosterman og Schuengel (2008) voru skoðuð tengsl 

fósturbarna við fósturforeldra. Niðurstöður sýndu að jákvæð tengsl voru á milli næmni 

fósturforeldra og öruggrar tengslamyndunar við fósturbarnið. Með öðrum orðum því næmari 

sem fósturforeldrar eru á þarfir barns því öruggari tengsl myndast á milli þeirra. Auk þessa 

var fylgni milli óöruggra tengsla og þess að fósturforeldrar greindu frá innri (e. internalizing) 

og ytri (e. externalizing) hegðunarvandamálum fósturbarna. Örugg tengsl voru hinsvegar 

neikvætt tengd við að kennarar greindu frá ytri (e. externalizing) hegðunarvandamálum. 

Með öðrum orðum börn sem voru í óöruggum tengslum við fósturforeldra sína glímdu við 

meiri innri og ytri hegðunarvanda að mati fósturforeldra. Hinsvegar glímdu börn sem voru í 

öruggum tengslum við fósturforeldra við minni ytri hegðunarvanda að mati kennara þeirra.  

2.2.1 Tengslakenningar  

Breski geðlæknirinn og sálgreinirinn John Bowlby er frumkvöðull tengslakenninga (e. 

attachment theory). Tengslakenningar fjalla um mikilvægi frumtengsla á félags- og 

tilfinningaþroska barna (NSW Department of Community Services, 2006). Með hugtakinu 

tengsl er átt við tengsl á milli barns og eins eða fleiri umönnunaraðila (oftast foreldra þess). 

Tengsl á milli barns og foreldra byggjast á þeirri þörf að bindast öðrum einstaklingi 

tilfinningaböndum sem veitir barninu öryggi, vernd og umönnun (Murray, 2004). Stöðug og 

samfelld umönnun getur hjálpað barni við að læra að þekkja eigin tilfinningar og stjórna eigin 

hegðun og tilfinningum. Í gegnum slíka umönnun getur barn þróað með sér félagslega færni, 

samkennd, tilfinningagreind og lært hvernig best er að tengjast öðru fólki og skilja hvað megi 

búast við frá því (NSW Department of Community Services, 2006). 

 Lykilatriði í tengslakenningum er að umönnunaraðilinn er næmur fyrir 

tilfinningaþörfum barns og að hann bregðist jákvætt við þeim, en það aðstoðar barnið við að 

þróa með sér tilfinningu um að það sé elskað og að það sé mikils virði. Þannig lærir barnið að 



  

16 

það geti treyst á aðra í kringum sig og fengið aðstoð á erfiðum tímum síðar í lífinu. Auk þess 

geta börn betur tekist á við erfið áföll síðar, ef þau búa yfir fyrri reynslu sem einkennist af því 

að finnast þau örugg og vernduð (NSW Department of Community Services, 2006). 

Tengsl á milli barns og foreldris geta ýmist verið örugg eða óörugg en til eru þrjár 

gerðir af óöruggum tengslum það er að segja nándarfælin tengsl (e. avoidant attachment), 

ruglingsleg tengsl (e. disorganished attachment) og ónæm tengsl (e. resistant attachment) 

(Murray, 2004). 

Þegar barn er í öruggum tengslum við umönnunaraðila notar barnið 

umönnunaraðilann sem örugga höfn til að kanna umhverfið og læra nýja færni. Þegar 

barninu finnst því vera ógnað leitar það til umönnunaraðilans í leit að huggun og öryggi 

(Nichols, 2010; NSW Department of Community Services, 2006). Barn sem upplifir að það sé 

verndað af umönnunaraðila er laust við hræðslu og kvíða um að vera skilið eftir eitt og 

yfirgefið. Því öruggara sem barninu finnst það vera því meiri orku og eldmóð notar það í að 

vera forvitið, til að læra og til að sækjast eftir skilningi á umhverfinu (NSW Department of 

Community Services, 2006). Þessi börn eru því örugg í samskiptum við umheiminn (Nichols, 

2010). 

Börn sem eru í óöruggum tengslum við umönnunaraðila eru ekki örugg um að 

umönnunaraðilinn muni bregðast við tilfinningalegum þörfum þeirra. Þessi börn treysta ekki 

á að umönnunaraðilinn muni bregðast við vanlíðan þeirra. Hegðun þessara barna getur 

einkennst af sterkum tilfinningum, pirringi og oft eru þau mjög krefjandi til að tryggja það að 

þau verði ekki hunsuð. Þegar umönnunaraðili reynir að veita þessum börnum huggun eiga 

þessi börn til að hunsa tilraunir hans. Þetta atferli getur verið ruglandi fyrir umönnunaraðila 

þar sem honum getur fundist erfitt að greina á milli þjáninga barnsins og þegar barnið þarf 

að finna fyrir nálægð og huggun frá umönnunaraðilanum. Helsti munurinn á milli öruggra og 

óöruggra umönnunaraðila er sá að öruggir umönnunaraðilar kunna að bregðast við þörfum 

barnsins á meðan óöruggir umönnunaraðilar skilja ekki þarfir barnsins og bregðast því ekki 

rétt við þeim (NSW Department of Community Services, 2006). 

Hegðunarmynstur margra fósturbarna bendir til þess að tengslamyndun þeirra 

flokkist undir ruglingsleg tengsl (e. disorganised attachment). Ruglingsleg tengsl eru talin 

myndast hjá börnum sem óttast umönnunaraðilann sinn til að mynda vegna þess að 

umönnunaraðili beitir barni líkamlegu eða kynferðislegu ofbeldi. Einnig getur 

umönnunaraðili verið hjálparþurfi og óhæfur til að sinna og vernda barnið. Í þessum 

aðstæðum er barn í þeirri stöðu að þurfa að leita huggunar hjá aðila sem það óttast. Mörg 

fósturbörn hafa alist upp hjá umönnunaraðila sem hefur beitt þau ofbeldi eða vanrækt þau. 

Mörg þessara barna hafa alist upp hjá geðsjúkum foreldrum, alkahólistum og 

fíkniefnaneytendum og því hafa foreldrar þeirra ekki verið í stakk búnir til að sinna þörfum 

þeirra og mynda örugg tengsl við þau. Í ókunnugum aðstæðum geta börn með slík tengsl 

sýnt undarlega og misvísandi hegðun. Til að mynda gætu þau sýnt merki um ótta og farið 

burt frá umönnunaraðilanum (NSW Department of Community Services, 2006). 

Bowlby taldi í upphafi að börn gætu aðeins tengst einum einstaklingi og þá oftast 

móðurinni. Margar rannsóknir hafa sýnt að börn geta tengst fleiri en einum aðila og því geta 

fósturforeldrar einnig náð að mynda tengsl við fósturbörn (NSW Department of Community 

Services, 2006). 

Mörg fósturbörn glíma við ýmisskonar vanda en vandi þeirra getur verið mismunandi 

bæði vegna einstaklingsbundinna eiginleika og reynslu úr fyrri samböndum. Því geta 

hugmyndir tengslakenningar verið gagnlegar til að skilja hvernig fyrri reynsla getur haft áhrif 

á síðari tilfinninga- og hegðunarlegan þroska. Það hvernig barn bregðst við kvíðvænlegum 

aðstæðum, hvernig þau bregðast við tilraunum nýrra fósturforeldra til að veita umhyggju og 

umönnun og orkan sem þau nota í að kanna umhverfið, litast allt af því hvernig tengsl barn 

hafði verið við fyrri umönnunaraðila. Fósturforeldrar þurfa því að takast á við það krefjandi 

verkefni að skapa tengsl við barn sem hefur upplifað aðskilnað frá blóðforeldrum sínum og 

sem hefur oft á tíðum orðið fyrir ofbeldi eða verið vanrækt. Þessi börn hafa oft myndað 

sálrænar varnir sem gerði þeim kleift að lifa af í fjandsamlegu umhverfi sem einkenndist af 

ofbeldi eða vanrækslu. Þessi reynsla getur birst í óæskilegri hegðun sem erfitt getur verið að 

útskýra í eðlilegu umhverfi (NSW Department of Community Services, 2006). 

Hugmyndafræði tengslakenninga getur komið að góðum notum í vinnu með 

fósturbörnum. Til þess þurfa fagaðilar að gera sér grein fyrir tengslum á milli óæskilegrar 

hegðunar barns og upplifunar þess frá fyrri tengslum. Auk þess þarf að vinna að því með 

börnum sem er komið í fóstur, að draga úr sálrænum vörnum og að aðstoða þau við að 

byggja upp ný heilbrigð tengsl (NSW Department of Community Services, 2006). 

2.2.2 Félagsnámskenningar  

Hugmyndir félagsnámskenninga ganga út á að viðhorf og hegðun sem einstaklingur tileinkar 

sér séu lærð í gegnum samskipti við aðra. Þeir aðilar sam hafa einna mest áhrif á viðhorf 

einstaklings eru fjölskylda, vinir og jafnaldrar. Samskipti við þessa aðila hefur áhrif á hvernig 

fólk túlkar hversdagslega atburði (Siegel, 2009).   

Kenningin gengur út frá tveimur megin þáttum, að hegðun okkar er lærð og að hún 

lærist aðallega með tvennum hætti. Annarsvegar út frá fyrirmynd og hinsvegar út frá 

styrkingu hegðunar (Berk, 2004). Ef einstaklingi er umbunað fyrir hegðun, styrkist hegðunin 

og hann heldur áfram að hegða sér á þann hátt. Ef einstaklingi er refsað fyrir hegðun þá 

minnkar eða hættir hegðunin. Einstaklingur heldur því áfram að hegða sér á neikvæðan máta 

ef honum er umbunað fyrir það. Til að mynda heldur einstaklingur áfram að stela ef hann 

græðir mikla peninga á því og ef hann er aldrei gripinn fyrir það. Þannig getur afbrotahegðun 

verið afrakstur atferlismótunar (Thio, 2010). 

Aðilar sem aðhyllast félagsnámskenningar telja að einstaklingar séu ekki fæddir með 

eiginleika til að fremja afbrot heldur læri þeir afbrotahegðun í gegnum reynslu á lífsleiðinni. 

Þessi reynsla getur falið í sér að sjá aðra fremja ofbeldisfulla verknaði til að ná markmiðum 

sínum eða sjá aðra vera umbunað fyrir ofbeldisfulla hegðun, til dæmis í sjónvarpinu eða í 

bíómyndum. Hætta er á að börn sem alast upp við ofbeldi á heimili sínu í æsku læri að nota 

ofbeldi. Þau byrja á að líkja eftir hegðun foreldra sinna og síðan er þessu ofbeldisfulla 

hegðunarmynstri viðhaldið áfram og notað í félagslegum samböndum framtíðarinnar (Siegel, 

2009). 

Sutherland kynnti fyrir meira en 60 árum kenninguna um ólík félagsleg tengsl (e. 

differential association). Hann taldi að samfélagið væri uppbyggt af mörgum ólíkum hópum 

einstaklinga. Hver einstaklingur tengdist mörgum ólíkum hópum sem allir hafa sín eigin gildi 

og viðhorf. Sumir hópar skilgreina lögin þannig að það sé í lagi að brjóta þau í vissum 

aðstæðum, á meðan aðrir telja lögin eigi rétt á sér og að ekki megi brjóta þau. Enn aðrir bera 

litla virðingu fyrir lögum og telja réttlætanlegt að brjóta þau (Siegel, 2009). 

 Kjarni kenningarinnar er sá að ef einstaklingur er í tíðum og nánum samskiptum við 

aðila sem að bera litla virðingu fyrir lögunum og viðhorf þeirra endurspeglar að það sé í lagi 

að fremja afbrot, því líklegri er viðkomandi til að fremja sjálfur afbrot. Þess vegna eru 

einstaklingar sem fá skilaboð um að það sé í lagi að fremja afbrot líklegri til að leiðast út í 

afbrot heldur en einstaklingar sem fá skilaboð um að það sé rangt að fremja afbrot. 

Kenningin gefur til að kynna að einstaklingar sem eru í miklum tengslum við einstaklinga sem 

aðhyllast afbrotaviðhorf verði sjálfir afbrotamenn. Sutherland lagði áherslu á það að með 

tímanum læri einstaklingur að réttlæta gjörðir sínar og að það sé stór hluti af því að vera 

afbrotamaður. Afbrotamenn líta því afbrot jákvæðum augum á meðan aðrir telja afbrot vera 

neikvæð (Siegel, 2009). 

Sutherland vildi ekki fullyrða að einstaklingar sem umgangast fólk sem aðhyllist 

afbrotahegðun leiðist sjálft út í afbrot, heldur færi það eftir því hverjir það eru sem stunda 

afbrot og hversu mikið þeir umgangast þessa einstaklinga. Lögfræðingar eru til að mynda í 

miklum samskiptum við skjólstæðinga sem stunda afbrot en það þýðir ekki að þeir leiðist 

sjálfir út í afbrot (Thio, 2010). 

Mörg fósturbörn hafa verið beitt ofbeldi eða verið vanrækt. Þau hafa því mörg horft 

upp á foreldra sína beita ofbeldi til að ná fram markmiðum sínum. Samkvæmt 

félagsnámskenningunni lærir barn í æsku hvernig það á að haga sér og ef það verður vitni af 

því að foreldri þess sé umbunað eða nái fram markmiðum sínum með ofbeldi þá eru meiri 

líkur á að barnið sjálft beiti ofbeldi. Sum fósturbörn eiga foreldra sem eru afbrotamenn og 

hafa því eflaust alist upp við í æsku að afbrot séu réttlætanleg. Samkvæmt kenningunni geta 

þessi viðhorf smitast yfir á börnin og þau leiðst út í afbrot. Því er mikilvægt að fagaðilar skoði 

bakgrunn fósturbarna og aðstoði þau við að halda sér á beinu brautinni. Félagsnámkenningar 

geta þannig gagnast í vinnu með fósturbörnum (Siegel, 2009; Thio, 2010).  

 

2.3 Staða þekkingar 

Í þessum kafla er fjallað um stöðu þekkingar hvað varðar afdrif fósturbarna. Greint er frá 

rannsóknum þar sem afdrif fósturbarna hafa verið skoðuð. Þar sem fáar rannsóknir hafa 

skoðað afdrif fósturbarna á Íslandi þá verður einna helst fjallað um erlendar rannsóknir.  

2.3.1 Að verða fullorðinn 

Að verða fullorðinn einstaklingur er að öllum líkindum vandasamt og flókið tímabil fyrir öll 

ungmenni og það getur verið sérstaklega erfitt fyrir ungmenni sem eru að vaxa upp úr 

barnaverndarkerfinu. Rannsókn Collins árið 2001 sýndi að mörg börn í Bandaríkjunum sem 

hafa verið í umsjá barnaverndaryfirvalda hafa alist upp hjá fjölskyldum þar sem óöryggis 

gætir og í áhættusömu hverfi. Þegar þessi ungmenni komast á fullorðinsár hafa þau oft litla 

menntun, litla atvinnureynslu, glíma við geðræn vandamál, hátt hlutfall glímir við 

heimilisleysi og þau hafa takmörkuð félagsleg og fjárhagsleg úrræði (Cusick o.fl., 2010). Þessi 

börn hafa auk þess oft þurft að þola misbrest í aðbúnaði sem getur hafa leitt til þess að þau 

hafi verið fjarlægð af heimilum sínum og sett í fóstur (Courtney, Terao og Bost, 2004).  



  

20 

Misbrestur í aðbúnaði felur í sér ófullnægjandi uppeldi. Truflun verður á sambandi 

milli barns og foreldris sem getur leitt til afbrigðilegs þroska barns. Foreldrar þessara barna 

vanrækja þau eða beita þau ofbeldi. Börn geta hafa orðið óbeint fyrir verknaðinum og teljast 

þolendur ef þau verða vitni að heimilisofbeldi. En slíkt getur haft sömu afleiðingar (Freydís 

Jóna Freysteinsdóttir, 2005). 

Það er ekki vitað hvort fósturráðstöfun sé árangursríkt eða skaðlegt inngrip hvað 

varðar þroska barns og þá sérstaklega fyrir börn sem eru á mörkunum á að vera vistuð, það 

er að segja barnaverndarstarfsmenn geta verið ósammála um hvort vistun sé heppileg eða 

ekki. Þrátt fyrir að fjölskylduumhverfi sem einkennist af misbresti í aðbúnaði sé tvímælalaust 

skaðlegt fyrir þroska barns, þá getur inngrip sem felur í sér að fjarlægja barn af heimilinu 

einnig verið mikið áfall fyrir barn. Til að mynda getur það leitt til alvarlegra vandamála hvað 

varðar þroska barns að setja barn í óstöðuga fósturráðstöfun (Doyle, 2007). 

Jafnframt getur breytingin sem verður við 18 ára aldur verið umfangsmeiri fyrir 

fósturbörn samanborið við önnur börn. Við 18 ára aldur vaxa fósturbörn upp úr 

barnaverndarkerfinu og missa þann stuðning sem barnaverndarkerfið hefur tekið að sér sem 

forsjáaðili þeirra og þurfa þau því að fara sjá um sig sjálf. Hinsvegar geta börn almennt, sem 

ekki hafa farið í fóstur, oftast treyst áfram á stuðning og ráð frá fjölskyldum sínum. Í mörgum 

fylkjum Bandaríkjanna er fósturbörnum boðin aðstoð frá samtökum sem kalla sig 

,,Independent Living Services“ en markmið þeirra er að aðstoða ungmenni sem hafa verið í 

fóstri, formlega til sjálfstæðis á fullorðinsárum. En þrátt fyrir þetta úrræði þá eru fósturbörn 

oft ein á báti (Cusick o.fl., 2010). 

Hér á eftir verður fjallað um niðurstöður rannsókna þar sem afdrif fósturbarna hafa 

verið könnuð. Þó ber að geta þess að erfitt getur verið að rannsaka hvaða áhrif 

fósturráðstöfun hefur sem slík á afdrif einstaklinga. Þar sem verri afdrif fósturbarna 

samanborið við börn almennt kunna að vera vegna misbrests í aðbúnaði í æsku og þurfa því 

ekki að vera vegna áhrifa fósturráðstöfunar (Doyle, 2007). 

2.3.2 Afdrif fósturbarna  

Í þessum kafla verður greint frá rannsóknum þar sem afdrif fósturbarna hafa verið könnuð. 

Megináhersla verður þó lögð á rannsóknir á afbrotatíðni fósturbarna.  

Veigamikil langtímarannsókn var gerð í þremur fylkjum Bandaríkjanna, í Illinois, Iowa 

og Wisconsin þar sem afdrif fósturbarna voru könnuð (Cusick o.fl., 2010). Niðurstöður leiddu 

í ljós að fósturbörn voru marktækt líklegri til að fremja ofbeldisfull afbrot heldur en önnur 

börn. Fósturbörn á aldrinum 17-18 ára greindu til að mynda frá tvöfalt hærri afbrotatíðni 

samanborið við önnur ungmenni. Fjöldi fósturheimila virtist hafa áhrif á afbrotatíðni þar sem 

hver fósturheimili stuðlaði að 3% aukningu á ofbeldisfullum afbrotum. Gera má ráð fyrir að 

ungmenni sem voru vistuð á heimili sem annast fjölda fósturbarna greini frá 80% fleiri 

afbrotum að meðaltali heldur en ungmenni sem voru í hefðbundnu fóstri. Þó virtist það að 

hafa aðgang að og taka þátt í samtökunum ,,Independent Living Services“ draga úr 

afbrotahegðun. Áform um framhaldsskólamenntun virtist einnig draga úr afbrotatíðni þar 

sem slík áform við fyrsta hluta rannsóknarinnar dró úr afbrotatíðni um einn þriðja 

samanborið við þá sem ekki höfðu áform um framhaldsskólamenntun (Cusick o.fl., 2010). 

Þegar handtökutíðni var skoðuð kom í ljós að svör fyrrum fósturbarna um 

handtökutíðni hélst tiltölulega stöðug í gegnum rannsóknina (Courtney o.fl., 2010). Við 17-18 

ára aldur hafði helmingur fyrrum fósturbarna verið handtekinn (Courtney o.fl., 2004). 

Hinsvegar greindi 31% fyrrum fósturbarna frá því að hafa verið handtekin við 21-22 ára aldur 

(Courtney o.fl., 2007). 

 Á sama hátt var hlutfall fyrrum fósturbarna sem greindu frá því að hafa verið sakfelld 

fyrir afbrot stöðugt á milli viðtalanna (Courtney, Dworsky, Lee og Raap, 2010). Til að mynda 

hafði fimmtungur fósturbarna verið sakfelld fyrir afbrot við 17-18 ára aldur (Courtney o.fl., 

2004). Við 21-22 ára aldur greindu 15% frá því að hafa verið sakfelld fyrir afbrot á síðustu 12 

mánuðum (Courtney o.fl., 2007).  

Einnig var skoðað hvort ungmennin hefðu verið sett í fangelsi. Við 17-18 ára aldur 

hafði yfir þriðjungur fósturbarna eytt nóttu í fangelsi (Courtney o.fl., 2004). Hinsvegar 

greindu 30% frá því að hafa verið sett í fangelsi á síðustu tólf mánuðum við 21-22 ára aldur 

(Courtney o.fl., 2007). 

Í rannsókn sem gerð var í Illinois í Bandaríkjunum voru einnig skoðuð tengslin á milli 

fósturráðstöfunar og afbrota á fullorðinsárum. Rannsóknin leiddi í ljós að einstaklingar sem 

höfðu verið í fóstri voru með hærri afbrotatíðni heldur en önnur börn sem 

barnaverndarafskipti voru af en fóru ekki í fóstur. Handtökutíðni einstaklinga sem höfðu 

verið í fóstri var 6-7,5% hærri heldur en meðal einstaklinga sem barnaverndarafskipti höfðu 

verið af. Hvað varðar sakfellingar þá höfðu 15% einstaklinga sem barnaverndarafskipti höfðu 

verið af, verið sakfelld fyrir afbrot en hlutfallið var 4% hærra meðal einstaklinga sem höfðu 

verið í fóstri. Þegar vistun í fangelsi var skoðuð kom í ljós að 7% einstaklinga sem 

barnaverndarafskipti höfðu verið af, höfðu verið sett í fangelsi og 10% einstaklinga sem 

höfðu verið sett í fóstur. Hlutfall þeirra sem höfðu verið handteknir, sakfelldir og verið settir í 

fangelsi var því tvisvar til þrisvar sinnum hærra meðal einstaklinga sem höfðu verið í fóstri 

heldur en meðal einstaklinga almennt sem barnaverndarafskipti höfðu verið af (Doyle, 

2008). 

Sænsk rannsókn miðaði einnig að því að kanna afdrif fyrrum skjólstæðinga 

barnaverndaryfirvalda í Stokkhólmi. Þar var borinn saman hópur barna sem fékk íhlutun frá 

barnaverndaryfirvöldum við hóp barna sem hafði verið tilkynntur til barnaverndaryfirvalda 

en fékk enga íhlutun. Verið var að skoða hversu líklegir þessir einstaklingar voru til að glíma 

við neikvæð afdrif eins og að eignast barn á unglingsaldri, fremja afbrot á aldrinum 21-25 ára 

eða hafa verið lagðir inn á sjúkrahús vegna geðrænna vandkvæða (þar á meðal vegna 

sjálfsvígstilraunar og vímuefnaneyslu). Auk þess var athugað hvort viðkomandi væri að fá 

fjárhagslega aðstoð. Að því loknu voru neikvæðu afdrifin talin frá 0-4 (Vinnerljung, Sundell,  

Löfholm og Humlesjö, 2006). 

Í ljós kom að einstaklingar sem höfðu verið tilkynntir til barnaverndaryfirvalda en fengu 

enga íhlutun voru tvisvar til þrisvar sinnum líklegri til að greina frá neikvæðum afdrifum 

heldur en úrtak úr almennu þýði. Einstaklingar sem fengu íhlutun frá 

barnaverndaryfirvöldum voru fjórum til fimm sinnum líklegri til að greina frá neikvæðum 

afdrifum samanborið við almenning. Næstum 45% kvenna og 45% karla sem hafði fengið 

íhlutun barnaverndaryfirvalda greindu frá að minnsta kosti einu neikvæðu afdrifi samanborið 

við 25% kvenna og 37% karla sem höfðu verið tilkynnt en fengið enga íhlutun. Þetta hlutfall 

var mun meira en meðal almennings. Á milli 7-12% kvenna og 14-21% karla úr úrtaki 

almennings greindu frá að minnsta kosti einu neikvæðu afdrifi (Vinnerljung o.fl., 2006). 

Konur sem höfðu fengið íhlutun barnaverndaryfirvalda í æsku voru líklegri en aðrar 

konur til að hafa framið afbrot. Af þeim konum sem höfðu fengið íhlutun 

barnaverndaryfirvalda hafði 15,4% framið að minnsta kosti eitt afbrot. Hlutfallið var lægra 

meðal kvenna sem höfðu verið tilkynntar til barnaverndaryfirvalda en ekki fengið íhlutun, en 

þar af hafði 9,4% framið að minnsta kosti eitt afbrot. Hlutfallið var minnst meðal kvenna í 

almenna úrtakinu eða 2%. Hið sama á við um karla en þar voru karlar sem höfðu fengið 

íhlutun frá barnaverndaryfirvöldum líklegri en aðrir karlar til að hafa framið afbrot. Af þeim 

körlum sem höfðu fengið íhlutun barnaverndaryfirvalda, hafði 34,4% framið að minnsta kosti 

eitt afbrot. Hlutfallið var lægra meðal karla sem höfðu verið tilkynntir til 

barnaverndaryfirvalda en ekki fengið íhlutun, en þar af hafði 26,7% framið að minnsta kosti 

eitt afbrot. Hlutfallið var minnst meðal karla í almennu úrtaki eða 14,2%. Hvað varðar fjölda 

brota þá var meðalfjöldi brota mun lægri meðal kvenna úr almennu úrtaki samanborið við 

hina tvo hópana. Karlar sem fengu íhlutun frá barnaverndaryfirvöldum voru sakfelldir 4-7 

sinnum oftar fyrir afbrot heldur en karlar úr hinum tveimur hópunum (Vinnerljung o.fl., 

2006). 

Í rannsókn Lindquist  og Santavirta (í prentun) var greint frá svipuðum niðurstöðum,  

en þar voru drengir sem fóru í fóstur 23% líklegri til að fremja afbrot á fullorðinsárum heldur 

en drengir sem voru kannaðir af barnaverndaryfirvöldum en fóru ekki í fóstur. Rannsóknin 

leiddi einnig í ljós að drengir sem voru settir í fóstur vegna skaðlegrar hegðunar foreldra voru 

ólíklegri til að hafa verið sakfelldir fyrir afbrot samanborið við drengi sem voru kannaðir af 

barnaverndaryfirvöldum en fóru ekki í fóstur. Því virðist fósturráðstöfun hafa haft verndandi 

áhrif á unglingsdrengi sem fóru í fóstur sökum skaðlegrar hegðunar foreldranna.  

Í rannsókn Doyle (2013) var einnig kannað áhrif fósturs á afbrotatíðni seinna á 

lífsleiðinni og bráðakomur á sjúkrahús. Úrtak rannsóknarinnar voru barnaverndarmál frá 

Illinois fylki í Bandaríkjunum þar sem ákvörðun um fósturráðstöfun var á mörkunum, það er 

að segja mál þar sem barnaverndarstarfsmenn voru ósammála um hvort fóstur ætti rétt á 

sér eða ekki. Niðurstöður rannsóknarinnar bentu til þess að fósturráðstöfun auki líkur á 

afbrotahegðun á unglingsaldri og auki tíðni komu á bráðamóttöku sjúkrahúss. Auk þessa var 

skoðað hvaða áhrif barnaverndarstarfsmenn höfðu á þá ákvörðun að barn var sett í fóstur og 

áhrif þess á afbrotatíðni barnsins. Niðurstöður bentu til að ef mál barns var úthlutað til 

starfsmanns sem hafði sett hlutfallslega mörg börn í fóstur og var gjarn á að gera það þá voru 

9% meiri líkur á að barnið yrði einnig sett í fóstur. Börnin voru einnig 8% líklegri til að komast 

í kast við réttarvörslukerfið síðar á lífsleiðinni heldur en börn sem voru hjá 

barnaverndarstarfsmönnum sem ekki voru gjarnir á að koma barni í fóstur (Doyle, 2013). 

Doyle (2007) hefur einnig skoðað áhrif fósturráðstöfunar á afbrot, barneignir á 

unglingsaldri, atvinnuleysi og tekjur fósturbarna á fullorðinsárum í Illinois fylki. Í þessari 

rannsókn skoðaði hann einnig einstaklinga sem fóru í fóstur en voru á mörkunum að þurfa að 

fara í fóstur, mál þar sem barnaverndarstarfsmenn voru ekki sammála um hvort vistun væri 

heppileg eða ekki. Þessi börn voru borin saman við börn sem voru könnuð af 

barnaverndaryfirvöldum vegna ofbeldis eða vanrækslu en fóru ekki í fóstur. Rannsóknin 

leiddi í ljós að börn sem voru á mörkunum að vera vistuð í fóstur vegnaði betur þegar þau 

voru áfram á eigin heimilum og þá sérstaklega eldri börn.  

Rannsóknir hafa einnig skoðað afdrif fósturbarna á Norðurlöndunum. Hér verður 

greint frá niðurstöðum tveggja rannsókna. Rannsókn Clausen og Kristofersen (2008) beindist 

að norskum börnum sem höfðu verið í fóstri. Niðurstöður rannsóknarinnar gáfu til kynna að 

þessi ungmenni áttu oft við alvarleg vandamál að stríða þegar þau komust á fullorðinsár. 

Ungmenni sem voru í fóstri voru líklegri en jafnaldrar þeirra til að glíma við ýmsa sjúkdóma 

og deyja ung að aldri. Þau voru einnig líklegri til að hafa lágar tekjur og að hafa enga 

framhaldsskólamenntun. Þessir einstaklingar voru oftar sakfelldir fyrir afbrot heldur en 

jafnaldrar þeirra.  

Sænsk rannsókn leiddi í ljós að meira en 27% stúlkna á aldrinum 13-16 ára sem höfðu 

verið vistaðar utan heimilis vegna hegðunarvandamála eignuðust barn á unglingsaldri og 

14% stúlkna sem voru vistaðar af öðrum ástæðum. Á meðal unglinga almennt sem voru ekki 

settir í fóstur þá eignuðust 3,1% barn á unglingsaldri. Samanborið við stúlkur almennt þá 

voru stúlkur sem settar voru í fóstur 30 sinnum líklegri (21,7% á móti 0,7%) til að vera lagðar 

inn á sjúkrahús vegna geðrænna vandkvæða. Þegar drengir voru skoðaðir kom í ljós að 30% 

drengjanna hafði verið lagður inn vegna geðrænna erfiðleika á aldrinum 20-24 ára 

samanborið við 1,2% almennra íbúa. Drengir sem voru vistaðir utan heimilis vegna 

hegðunarvandamála voru líklegri til að verða feður á unglingsaldri heldur en unglingar 

almennt (8,2% á móti 0,8%). Afdrif drengja sem voru settir í fóstur af öðrum ástæðum voru 

mun betri en afdrif drengja sem voru vistaðir vegna hegðunarvandamála. Þó voru afdrif 

þeirra mun verri samanborið við jafnaldra almennt. Niðurstöður rannsóknarinnar benda til 

verri afdrifa stúlkna sem voru vistaðar í fóstur vegna hegðunarvandamála samanborið við 

stúlkur sem voru vistaðar vegna annarra ástæðna. Þó ber að geta að stúlkur sem voru 

vistaðar utan heimilis virtust vegna betur heldur en drengjum (Vinnerljung og Sallnäs, 2008). 

Í rannsókn Ryan, Testa og Zhai (2008) var athugað hvaða líkur voru á afbrotum meðal 

svartra karlkyns ungmenna sem höfðu verið í fóstri í Illinois fylki í Bandaríkjunum. 

Rannsóknin leiddi í ljós að ungmenni sem voru í fóstri hjá ættingjum voru líklegri til að hafa 

framið afbrot heldur en ungmenni sem voru sett í fóstur hjá ókunnugum. Talsvert fleiri eða 

13% þeirra sem voru vistaðir hjá ættingjum höfðu framið að minnsta kosti eitt afbrot 

samanborið við 2% þeirra sem voru vistaðir hjá ókunnugum. Hvað varðar tengsl við skóla og 

trúarstofnanir þá benda niðurstöðurnar til þess að tengsl við þessar stofnanir virðast minnka 

líkurnar á afbrotum. Brottvikning úr skóla var hinsvegar tengd við auknar líkur á afbrotum. 

Ekki var marktækur munur á milli áætlana um að fara í framhaldsskóla og afbrota. Þegar 

tengsl ungmenna við fósturforeldra voru skoðuð kom í ljós að þeir sem greindu frá jákvæðu 

sambandi við umönnunaraðila voru ólíklegri til að leiðast út í afbrot. Þó fannst ekki 

marktækur munur á sambandinu milli eftirlits fósturforeldra og síðari afbrota. 

2.3.3 Hegðunarvandkvæði fósturbarna 

Í þessum kafla verður greint frá niðurstöðum rannsókna þar sem kannað hefur verið hvort 

fósturbörn eigi við hegðunarvandkvæði að etja.  

Rannsókn sem gerð var í Minnesota í Bandaríkjunum miðaði að því að skoða áhrif 

fósturráðstöfunar á hegðunarvandamál og andlega líðan ungmenna. Þrír hópar voru bornir 

saman, a) ungmenni sem höfðu verið beitt ofbeldi eða vanrækt og voru í fóstri, b) börn sem 

höfðu verið beitt ofbeldi eða vanrækt en fóru ekki í fóstur og c) börn sem höfðu ekki upplifað 

ofbeldi eða vanrækslu og höfðu ekki farið í fóstur. Niðurstöður gáfu til kynna að börn sem 

höfðu farið í fóstur sýndu marktækt meiri hegðunarvandamál í samanburði við börn sem 

fengu fullnægjandi uppeldi, það er að segja upplifðu ekki ofbeldi eða vanrækslu. Þegar 

hegðunarvandi fósturbarna var mældur áður en að fóstur hófst og eftir að fóstri lauk kom í 

ljós að fósturbörn sýndu aukinn hegðunarvanda eftir að fóstri lauk. Tímalengd fósturs, aldur 

við fyrstu fósturráðstöfun og fjöldi fósturheimila virtist þó ekki hafa marktæk áhrif á þróun 

hegðunarvandamála. Hinsvegar upplifðu börn sem höfðu verið beitt ofbeldi eða vanrækslu 

og voru fóstruð hjá ókunnugum meiri andlega vanlíðan, samanborið við a) börn sem voru 

alin upp við ofbeldi eða vanrækslu en fóru ekki í fóstur, b) börn sem voru beitt ofbeldi eða 

vanrækslu og fóru í fóstur hjá einhverjum sem þau þekktu og c) börn sem fengu fullnægjandi 

uppeldi og fóru ekki í fóstur. Afdrif fósturbarna virðist því vera breytileg og virðast tengjast 

tegund vistunar (Lawrence, Carlson  og Egeland, 2006). 

Keller o.fl. (2001) skoðuðu einnig hegðunarvanda og hæfni fósturbarna í Seattle. 

Kannað var hvort munur væri á hæfni og hegðunarvanda fósturbarna sem höfðu verið vistuð 

hjá ættingjum sínum og fósturbörnum sem höfðu verið vistuð hjá öðrum aðilum. Með hæfni 

var átt við þátttöku í tómstundum, félagshæfni og önnur atriði sem tengdust skólanum. Til 

að meta hæfni barns var umönnunaraðili beðinn um að fylla út kvarða þar sem greint var frá 

fjölda tómstunda sem barnið tók þátt í og félagslegum samskiptum barns (hvernig því kemur 

saman við vini, systkini og foreldra/umönnunaraðila). Auk þess var spurt um frammistöðu 

barns í skólanum, frammistöðu í fjölda námsgreina og önnur atriði er viðkomu skólanum. 

Umönnunaraðili var einnig beðinn um að fylla út kvarða þar sem hegðunarvandi barns var 

metinn og greindi umönnunaraðilinn frá því hvort barnið hafi sýnt slíka hegðun á síðustu sex 

mánuðum. Þau atriði sem voru skoðuð voru meðal annars afbrot, kvíði, depurð, árásargirni, 

félagsleg vandamál, andleg líðan og athyglisgeta. 

Niðurstöður rannsóknarinnar gáfu til að kynna að fósturbörn sem voru í hefðbundnu 

fóstri fengu almennt lægri stig á hæfnikvarðanum og hærri stig á hegðunarvandakvarðanum 

heldur en börn almennt. Þegar fósturbörn voru borin saman eftir vistunarstað kom í ljós að 

börn sem voru í fóstri hjá ættingjum sínum fengu almennt hærri stig á hæfnikvarðanum og 

lægri stig á hegðunarvandakvarðanum heldur en börn sem voru í hefðbundnu fóstri eftir að 

stjórnað hafði verið fyrir kynþátt og kyn barns. Hátt hlutfall barna sem voru í hefðbundnu 

fóstri skoraði yfir klínískum mörkum á hegðunarvandakvarða. Börn sem voru í fóstri hjá 

ættingjum sínum voru hinsvegar ekki frábrugðin börnum almennt. Þau voru ekki líklegri en 

börn almennt til að skora yfir klínískum mörkum á kvarðanum. Það svið sem börn sem voru í 

fóstri hjá ættingjum sínum áttu einna helst erfiðast með, var frammistaða í skóla. 

Rannsóknin leiðir því í ljós að börn sem voru vistuð hjá ættingjum sínum virðast aðlagast 

betur félagslega, vera með meiri félagslega hæfni, færri félagsleg vandamál og eru ekki eins 

hlédræg. Þau glíma einnig við færri vandamál, svo sem athyglis- og einbeitingarvandamál og 

hugræn vandkvæði heldur en börn sem voru í hefðbundnu fóstri (Keller o.fl., 2001). 

2.3.4 Kyn og  afbrotatíðni fósturbarna  

Í mörgum rannsóknum hefur verið skoðað hvort um kynjamun sé að ræða á afbrotatíðni 

fyrrum fósturbarna. Í þessum kafla verður farið yfir slíkar rannsóknir.  

Í rannsókn Jonson-Reid og Barth (2000-b) var borin saman fangelsisvistun fósturbarna 

við börn almennt með tilliti til kynjamunar. Rannsóknin leiddi í ljós að stúlkur sem höfðu 

verið í fóstri voru 10 sinnum líklegri en stúlkur almennt til að  hafa verið settar í fangelsi fyrir 

ungmenni í Kaliforníu. Hvað varðar drengi þá voru drengir sem höfðu verið í fóstri fimm 

sinnum líklegri til að hafa verið settir í fangelsi fyrir ungmenni samanborið við drengi 

almennt. 

Í rannsókn Vinnerljung og Sallnäs (2008) var einnig skoðaður kynjamunur á 

afbrotatíðni fyrrum fósturbarna. Þar kom í ljós að 54% drengja sem hafði verið settir í fóstur 

vegna hegðunarvanda hafði verið í fangelsi samanborið við 2,9% almennra drengja. Auk þess 

hafði 58% drengja sem höfðu farið í fóstur verið á skilorði eða í fangelsi samanborið við 4% 

drengja sem höfðu ekki verið vistaðir utan heimilis. Af stúlkum sem höfðu verið í fóstri hafði 

21% þeirra verið á skilorði eða verið settar í fangelsi. Meðal stúlkna almennt höfðu 0,4% 

verið á skilorði eða verið dæmdar til fangelsisvistar. 

Í rannsókn Cusisk o.fl. (2010) er mikil umfjöllun um kynjamun á afbrotatíðni fyrrum 

fósturbarna. Til að mynda greindi hærra hlutfall stúlkna sem hafði verið í fóstri frá því að hafa 

framið afbrot á síðustu tólf mánuðum heldur en stúlkur almennt við 17-18 ára aldur. Við 19 

ára aldur voru stúlkur sem höfðu verið í fóstri með marktækt hærri afbrotatíðni á síðustu tólf 

mánuðum heldur en stúlkur almennt. Á hinn bóginn þá greindu drengir sem höfðu verið í 

fóstri einungis frá marktækt hærri þátttöku í hópslagsmálum, að vera meðlimir í klíku og að 

hafa notað vopn í slagsmálum heldur en drengir almennt (Courtney o.fl., 2005). 

 Hvað varðar aðild að réttarvörslukerfinu þá greindu marktækt fleiri drengir frá aðild að 

því heldur en stúlkur. Bæði kynin greindu frá marktækt hærri handtökutíðni heldur en 

jafnaldrar þeirra almennt. Athyglisvert er að við 18 ára aldur var handtökutíðni stúlkna sem 

höfðu verið í fóstri hærri heldur en meðal drengja almennt (Courtney o.fl., 2005).  

Hvað varðar kynjamun þá var munurinn á milli stúlkna minni við 21 árs aldur. Eini 

marktæki munurinn var að hærra hlutfall stúlkna sem höfðu verið í fóstri greindi frá því að 

hafa ógnað einhverjum með hnífi eða byssu heldur en stúlkur almennt. Marktækur munur 

var á svörum drengja sem höfðu verið í fóstri og drengja almennt en drengir sem höfðu verið 

í fóstri greindu frá marktækt hærri afbrotatíðni við þennan aldur (Courtney o.fl., 2007; Cusick 

o.fl., 2010).  

Við 21 árs aldur var aðild drengja að réttarvörslukerfinu marktækt hærri heldur en 

meðal stúlkna. Þegar aðild ungmennanna sem höfðu verið í fóstri, að réttarvörslukerfinu var 

borin saman við aðild ungmenna almennt, kom í ljós að marktækt fleiri fyrrum fósturbörn 

greindu frá aðild heldur en ungmenni almennt. Þau voru nánar tiltekið líklegri til að greina frá 

því að hafa verið einhverntíman handtekin, einhverntíman verið sakfelld fyrir afbrot og að 

hafa verið handtekin á fullorðinsárum. Stúlkur sem höfðu verið í fóstri voru til að mynda 

líklegri en drengir almennt til að greina frá því að hafa verið einhverntíman handteknar (57% 

á móti 20%), að hafa verið einhverntíman sakfelldar (25% á móti 12%) og að hafa verið 

handteknar á fullorðinsárum (33% á móti 8%) (Courtney o.fl., 2007). 

Við 23-24 ára aldur voru drengir sem höfðu verið í fóstri ólíklegri til að greina frá því að 

eiga skammbyssu og stúlkur sem höfðu verið í fóstri voru ólíklegri til að greina frá því að hafa 

verið meðlimir í klíku heldur en jafnaldrar þeirra. Hvað varðar aðild að réttarvörslukerfinu þá 

voru stúlkur á þessum aldri, sem höfðu verið í fóstri líklegri til að eiga aðild að 

réttarvörslukerfinu heldur en drengir almennt (Courtney o.fl., 2010). 

2.3.5 Aldur við fyrstu fósturráðstöfun og áhrif á afbrotatíðni 

Í þessum kafla verður skoðað hvort aldur barna við fyrstu fósturráðstöfun hafi áhrif á 

afbrotatíðni á fullorðinsárum. Fjallað verður um hvaða aldur er viðkvæmastur og hvað atriði 

kunna að valda því.  

Þegar aldursskipting fyrrum fósturbarna sem fóru í fangelsi fyrir unga afbrotamenn var 

skoðuð, kom í ljós að hlutfallið var hæst meðal einstaklinga sem fóru fyrst í fóstur á aldrinum 

11-14 ára. Börn sem voru 14 ára og eldri við upphaf fósturs voru ólíklegri til að hafa verið sett 

í fangelsi. Sama má segja um börn sem voru 12 ára og yngri við upphaf fósturs en þau voru 

ólíklegri til að hafa verið sett í fangelsi fyrir unga afbrotamenn. Samkvæmt þessu virðist 

börnum sem fóru fyrst í fóstur á aldrinum 11-14 ára vegna verr heldur en börn sem voru 

yngri en 11 ára og eldri en 14 ára við upphaf fósturs (Jonson-Reid og Barth, 2000-b).  

Í rannsókn Baskin og Sommers (2011) var greint frá svipuðum niðurstöðum en þar voru 

ungmenni sem voru eldri við fyrstu fósturráðstöfun líklegri til að verða handtekin fyrir afbrot 

og að vera ákærð heldur en ungmenni sem voru yngri við fyrstu fósturráðstöfun. 

Rannsókn Lindquist  og Santavirta (í prentun) benti til hins sama. Drengir sem fóru í 

fóstur á aldrinum 13-18 ára voru líklegri til að fremja afbrot á fullorðinsárum. Á 

fullorðinsárum hafði 58% þessara drengja framið að minnsta kosti eitt afbrot. 

Fósturráðstöfun drengja fyrir 13 ára aldur hafði engin áhrif á afbrotatíðni þeirra á 

fullorðinsárum. Hvað varðar stúlkur þá hefur aldur við fyrstu fósturráðstöfun ekki áhrif á 

afbrotatíðni þeirra á fullorðinsárum. Niðurstöður benda því til að fóstur geti verið 

árangursríkt inngrip þegar því er beint að börnum undir 13 ára aldri. Auk þess virðist fóstur 

auka afbrotatíðni drengja sem eru vistaðir eftir 13 ára aldur. 

Hvað er það sem gerir unglingsaldurinn svona viðkvæman? Þegar þetta aldursbil er 

skoðað, þá telja margir að það sé sérstaklega erfitt og flókið tímabil vegna allra 

þroskabreytinganna sem eiga sér stað. Fósturbörn hafa auk þess oft þurft að þola illa 

meðferð eins og ofbeldi og vanrækslu og getur því þetta tímabil orðið þeim flóknara heldur 

en hjá jafnöldum þeirra. Það eru nokkrar hugsanlegar ástæður fyrir því að börn sem voru 12 

ára og yngri við upphaf fósturs séu ólíklegri til að leiðast út í afbrot. Snemmtæk íhlutun 

barnaverndaryfirvalda gæti mögulega linað sálræn áföll er koma oft í kjölfar vanrækslu eða 

ofbeldis. Grunnskólinn getur haft verndandi áhrif þar sem þessi börn hafa oft einungis einn 

umsjónarkennara og þar eru smærri bekkir. Því gætu skólaskipti á þessum aldri verið 

varhugaverð. Í Bandaríkjunum er oft talið auðveldara að koma yngri börnum í fóstur og eru 

þau oftar vistuð hjá ættingjum sínum í staðinn fyrir að vera vistuð á fjölmennum 

fósturheimilum (Jonson-Reid og Barth, 2000-b). 

2.3.6 Stöðugleiki í fósturráðstöfun 

Í þessum kafla verður skoðað hvort mat barna á stöðugleika í fósturráðstöfun hafi áhrif á 

afbrotatíðni þeirra á fullorðinsárum.  

Í rannsókn Jonson-Reid og Barth (2000-b) var skoðað hvort að stöðugleiki í 

fósturráðstöfun hefði áhrif á fangelsisvistun fyrrum fósturbarna. Niðurstöður 

rannsóknarinnar leiddu í ljós að einstaklingar sem hafa að minnsta kosti farið tvisvar sinnum í 

og úr fóstri voru líklegri til að hafa verið settir í fangelsi fyrir unga afbrotamenn. Rannsókn 

Baskin og Sommers (2011) sýndi svipaðar niðurstöður, en þar voru ungmenni sem höfðu 

upplifað að minnsta kosti eina breytingu á fósturráðstöfun líklegri til að vera handtekin fyrir 

afbrot og að vera ákærð heldur en ungmenni sem höfðu ekki upplifað breytingu á 

fósturráðstöfun.  

Í rannsókn Ryan o.fl. (2008) var skynjun á óstöðugleika í fósturráðstöfun skoðuð 

meðal svartra karlkyns ungmenna. Niðurstöður gáfu til kynna að mat á óstöðugleika í 

fósturráðstöfun virtist auka afbrotatíðni. Börn sem höfðu til að mynda verið vistuð á mörgum 

stöðum voru líklegri til að hafa framið afbrot heldur en börn sem höfðu einungis verið vistuð 

á einum stað. Þetta mynstur var viðvarandi þegar skynjun á stöðugleika í fósturráðstöfun var 

könnuð. Afbrotatíðni þeirra sem skynjuðu að breyting yrði á vistun á næstu 12 mánuðum var 

17% samanborið við 8% hjá þeim sem upplifðu stöðugleika í fósturráðstöfun. Þessar 

niðurstöður benda til þess að skynjun á óstöðugleika í fósturráðstöfun virðist auka 

afbrotatíðni ungmenna. 

2.3.7 Hlutfall fósturbarna í fangelsum.  

Í þessum kafla verður greint frá niðurstöðum rannsókna þar sem hlutfall fyrrum fósturbarna í 

fangelsum hefur verið skoðað.  

Í rannsókn sem gerð var í Kaliforníu var kannað hvaða líkur væru á að fyrrum 

fósturbörn (börn sem höfðu verið í hefðbundnu fóstri og börn sem höfðu verið á 

vistheimilum sem annast fjölda fósturbarna) færu í fangelsi fyrir afbrot sem fólu í sér 

beitingu ofbeldis. Niðurstöður rannsóknarinnar gáfu til kynna að einstaklingar sem höfðu 

verið í fóstri voru líklegri til að vera fangelsaðir fyrir slík afbrot heldur en aðrir (Jonson-Reid 

og Barth, 2000-b). 

Einnig hefur hlutfall fyrrum fósturbarna innan fangelsa fyrir fullorðna í Kaliforníu verið 

kannað. Fangar sem voru að fara í reynslulausn voru spurðir hvort þeir höfðu verið í fóstri og 

þannig var metið hversu hátt hlutfall slíkra fanga í fangelsum fyrir fullorðna í Kaliforníu hafði 

verið í fóstri á einhverjum tímapunkti á lífsleiðinni. Af þeim 2564 föngum sem voru spurðir 

þá greindu 14% þeirra frá því að hafa verið í fóstri. Einnig voru þeir spurðir út í tímalengd frá 

fósturráðstöfun þar til viðkomandi var dæmdur í fangelsi. Meira en helmingurinn af 

drengjunum (55%) og tveir þriðju hluti stúlkna (63%) greindi frá því að hafa verið vistuð í 

fangelsi meira en fimm árum eftir að þau fóru úr fóstri. Talsvert fleiri drengir (19%) heldur en 

stúlkur (15%) greindu frá því að hafa verið sett í fangelsi innan tveggja ára frá því þeir fóru úr 

fóstri. Niðurstöður rannsóknarinnar sýna að 14% fanga hafi verið í fóstri en það er töluvert 

lægra hlutfall heldur en hefur mælst í öðrum fylkjum Bandaríkjanna. Þó ber þess að geta að 

rannsóknin snýr aðeins að föngum sem voru að fara á reynslulausn og inniheldur því úrtakið 

ekki þá fanga sem voru að afplána lífstíðardóm og fanga frá Kaliforníu sem eru í afplánun í 

öðru fylki. Því er ekki ljóst hvert heildarhlutfall fyrrum fósturbarna er í fangelsum Kaliforníu 

(California Senate Office of Research, 2011).  

Áhugavert er að skoða í þessu samhengi hversu hátt hlutfall fósturbarna utan 

fangelsa hefur verið sett í fangelsi. Eins og kom fram hér að ofan í rannsókn Courtney o.fl. 

(2004) var skoðað hvort ungmenni sem höfðu verið í fóstri hefðu verið sett í fangelsi. Yfir 

þriðjungur fósturbarna á aldrinum 17-18 ára greindu frá því að hafa eytt nóttu í fangelsi á 

síðustu tólf mánuðum. Hinsvegar greindi 30% frá því að hafa verið sett í fangelsi við 21-22 

ára aldur (Courtney o.fl., 2007). Rannsókn Doyle (2008) sýndi að 10% einstaklinga sem höfðu 

verið í fóstri höfðu verið sett í fangelsi.  

2.3.8 Tengsl ofbeldis og vanrækslu barna við afbrotahegðun 

Í þessum kafla ritgerðarinnar verður greint frá rannsóknum þar sem skoðað hefur verið hvort 

það að hafa orðið fyrir vanrækslu og ofbeldi auki líkurnar á að viðkomandi fari út í afbrot 

síðar á ævinni.  

Í rannsókn sem gerð var í Chicago og í aðliggjandi úthverfum Cook County var 

afbrotatíðni barna sem höfðu verið beitt ofbeldi eða vanrækt borin saman við afbrotatíðni 

barna sem höfðu ekki verið beitt ofbeldi né vanrækt. Rannsóknin leiddi í ljós að börn sem 

þolað höfðu ofbeldi eða vanrækslu voru líklegri en önnur börn til að fremja afbrot. Að 

meðaltali var afbrotatíðni barna sem átti sér sögu um að hafa verið beitt ofbeldi eða vanrækt 

47% hærri heldur en afbrotatíðni annarra barna. Rannsóknin bar einnig saman börn sem fóru 

í fóstur við börn sem höfðu upplifað ofbeldi eða vanrækslu en höfðu ekki farið í fóstur. Þá 

kom í ljós að 16% barna sem höfðu verið í fóstri hafði framið að minnsta kosti eitt afbrot 

samanborið við 7% barna sem höfðu þolað ofbeldi eða vanrækslu en ekki farið í fóstur. 

Óstöðugleiki í fósturráðstöfun virtist auka líkurnar á afbrotum meðal drengja en ekki meðal 

stúlkna (Ryan og Testa, 2005). 

Í rannsókn Stewart, Dennison og Waterson (2002) var einnig skoðuð afbrotatíðni barna 

sem höfðu upplifað ofbeldi eða vanrækslu. Rannsóknin leiddi í ljós að börn sem höfðu verið 

vanrækt eða orðið fyrir ofbeldi voru líklegri til að hafa framið afbrot heldur en börn sem 

höfðu ekki upplifað slíkt. Um 17% barna sem höfðu verið vanrækt eða orðið fyrir ofbeldi 

höfðu framið afbrot en rúm 10% barna sem ekki höfðu upplifað slíkt. Því styður rannsóknin 

þá tilgátu að börn sem hafa verið beitt ofbeldi eða orðið fyrir vanrækslu eru líklegri til að 

leiðast út í afbrot heldur en börn sem ekki hafa upplifað slíkt.  

Í rannsóknum hefur einnig afbrotatíðni ungmenna sem fengu íhlutun frá 

barnaverndaryfirvöldum vegna gruns um að hafa verið vanrækt eða beitt ofbeldi verið borin 

saman við ungmenni sem voru tilkynnt til barnaverndaryfirvalda vegna gruns um hið sama 

en sem fengu enga íhlutun. Niðurstaða rannsóknar Jonsson-Reid og Barth (2000-a) gaf til 

kynna að ungmenni sem voru tilkynnt til barnaverndaryfirvalda vegna misbrests í aðbúnaði 

og fengu íhlutun voru ekki marktækt líklegri til að vera sett í fangelsi heldur en ungmenni þar 

sem barnaverndaryfirvöld könnuðu mál þeirra vegna gruns um ofbeldi eða vanrækslu án 

íhlutunar. Börn sem voru af afrískum, amerískum og spænskum uppruna og fengu íhlutun 

annað hvort inn á eigin heimilum eða á fósturheimilum voru ólíklegri til að vera vistuð í 

fangelsi heldur en ungmenni sem fengu enga íhlutun að lokinni könnun máls. Ungmenni sem 

voru tilkynnt til barnaverndaryfirvalda vegna vanrækslu af hálfu foreldra voru líklegri til að 

fara í fangelsi heldur en þau sem voru tilkynnt vegna gruns um að hafa orðið fyrir líkamlegu 

eða kynferðislegu ofbeldi. Niðurstöður rannsóknarinnar benda því til þess, að beina þurfi 

athyglinni frekar að börnum sem fá enga íhlutun eftir að mál þeirra hafa verið könnuð af 

barnaverndaryfirvöldum vegna gruns um að þau hafi verið beitt ofbeldi eða vanrækt 

(Jonson-Reid og Barth, 2000-a ). 

Rannsóknir hafa einnig miðað að því að skoða hvort ofbeldi og vanræksla á ólíkum 

aldursskeiðum hafi mismunandi áhrif á afbrot á fullorðinsárum. Stewart, Livingston og 

Dennison (2008) skoðuðu þetta til að mynda og leiddi rannsókn þeirra í ljós að börn sem 

upplifðu ofbeldi og vanrækslu fram á unglingsaldur voru líklegri til að fremja afbrot á 

unglingsaldri heldur en börn sem upplifðu ofbeldi eða vanrækslu í barnæsku en ekki á 

unglingsaldri. Rannsókn Ireland, Smith og Thornberry (2002) sýndi fram á hið sama. En 

rannsókn þeirra leiddi í ljós að tengsl væru á milli upplifunar á ofbeldi og vanrækslu í 

barnæsku og fram á unglingsár annars vegar og afbrota og fíkniefnanotkunar hins vegar. Ekki 

fundust tengsl milli upplifunar á ofbeldi og vanrækslu í barnæsku annars vegar og afbrota og 

fíkniefnanotkunar hins vegar.  

 Rannsóknir hafa þó ekki allar sýnt fram á tengsl milli þess að vera þolandi ofbeldis í 

barnæsku og afbrota á fullorðinsárum. Til að mynda benda niðurstöður rannsóknar Yun, Ball 

og Lim (2011) til þess að engin tengsl séu á milli líkamlegs ofbeldis og ofbeldisfullra afbrota 

síðar meir. Þó benda niðurstöður til að tengsl séu á milli kynferðislegrar misnotkunar og 

ofbeldisfullra afbrota síðar meir. Auk þess benda niðurstöður rannsóknarinnar til þess að 

vanræksla sé tengd við ofbeldisfull afbrot síðar meir.  

Rannsókn Silva, Larm, Vitaro, Tremblay og Hodgins (2012) sýndi svipaðar niðurstöður 

en í þeirri rannsókn voru skoðuð tengslin á milli vanrækslu og ofbeldis í æsku og afbrota á 

fullorðinsárum. Niðurstöður hennar gáfu til kynna að líkamlegt ofbeldi sem drengir urðu fyrir 

við 10-12 ára aldur hafði ekki marktæk áhrif á sakfellingu fyrir afbrot við 24 ára aldur. Auk 

þessa hafði tilfinningalegt ofbeldi sem drengir urðu fyrir við 10-12 ára aldur ekki marktæk 

áhrif á sakfellingu fyrir afbrot hjá þeim þegar þeir voru komnir á aldurinn 12-24 ára. Á meðal 

drengja sem sýndu æskilega hegðun var tilfinningalegur misbrestur í uppeldi tengdur við 

síðari afbrot en tengslin voru ekki til staðar meðal drengja sem sýndu óæskilega hegðun. Ekki 

fundust tengsl á milli vanrækslu í æsku og síðari afbrota. Niðurstöður rannsóknarinnar leiða í 

ljós að persónuleiki barns og tegund misbrests í uppeldi hafi áhrif á afbrotatíðni barns á 

fullorðinsárum. 

Í rannsókn Stewart, Dennison og Waterson (2002) var kannað hvaða tegund misbrests í 

uppeldi hafði mest áhrif á afbrotatíðni ungmenna. Rannsóknin leiddi í ljós að líkamlegt 

ofbeldi og vanræksla hafði meira spádómsgildi á afbrot heldur en kynferðisleg misnotkun og 

andleg ofbeldi. 

Lansford o.fl. (2007) skoðuðu áhrif líkamlegs ofbeldis í æsku á afbrot einstaklinga síðar 

meir. Rannsóknin leiddi í ljós að einstaklingar sem höfðu upplifað líkamlegt ofbeldi á fyrstu 

fimm árum lífsins voru líklegri til að hafa verið handteknir á unglingsaldri fyrir afbrot. Þeir 

voru einnig líklegri til að klára ekki framhaldsnám, til að vera reknir úr vinnu og til að eignast 

barn á unglingsaldri. 

Því er ljóst að börn sem upplifað hafa ofbeldi eða vanrækslu eru líklegri til að leiðast út 

í afbrot heldur en börn sem hafa ekki upplifað slíkt. Þó virðist sem tegund misbrests í 

aðbúnaði hafi jafnframt áhrif á hvort einstaklingur leiðist út í afbrot.  

2.3.9 Íslenskar rannsóknir á afdrifum fósturbarna 

Á Íslandi hafa verið gerðar fáar rannsóknir þessu sviði. Þær rannsóknir sem hafa verið gerðar 

á síðustu áratugum hafa verið gerðar af fólki sem hefur unnið barnaverndarstarf eða unnið á 

stofnunum sem sinna starfinu (Anni G. Haugen, 2004). Hér á eftir verður gerð hnitmiðuð 

úttekt á helstu rannsóknum er varðar fósturbörn á Íslandi. Byrja má á því að nefna rannsókn 

Sigríðar Jónsdóttur (1993) sem var gerð á vegum félagsmálastofnunar í Reykjavík. Í henni 

voru afdrif fósturbarna sem höfðu farið í fóstur á árunum 1971-1987 könnuð. Rannsóknin 

leiddi til að mynda í ljós að 40% barna sem voru komin yfir grunnskólaaldur fóru ekki í nám 

að loknum grunnskóla. Í 11% fósturráðstafanna rofnaði fóstrið, það er að segja barn flutti af 

fósturheimilinu áður en fósturtíma var lokið. Í þeim tilvikum sem fóstur rofnaði voru börnin 

að meðaltali eldri við upphaf vistunar heldur en í málum þar sem fóstrið rofnaði ekki. Í 

rannsókninni voru afdrif barna eftir að fóstri lauk ekki könnuð og því veitti hún ekki innsýn í 

hvernig þessum börnum reiddi af að fóstri loknu.  

Árið 2001 gerði Barnaverndarstofa samning við IMG Gallup og Guðrúnu Kristinsdóttur 

um að taka að sér að gera rannsókn á högum fósturbarna. Rannsóknin miðaði að því að 

skoða hagi barna sem voru í varanlegu fóstri. Rannsóknin var tvískipt, Gallup sá um að kanna 

viðhorf fósturbarna til aðstandenda þeirra og Guðrún Kristinsdóttir gerði viðtalsrannsókn 

sem fólst í að taka viðtöl við 30 fósturbörn og kanna líðan og afdrif þeirra. Rannsóknin var 

fyrsta íslenska rannsóknin þar sem ungmenni voru spurð út í reynslu sína af fóstri. Helstu 

niðurstöður rannsóknarinnar voru að mikill meirihluti eða 93% fósturbarnanna töldu sig líða 

betur hjá fósturforeldrunum heldur en áður en þau fóru í fóstur. Meira en helmingur eða 

65% töldu sig hafa verið sátt við að fara í fóstur og 90% þátttakenda töldu að þau væru verr 

stödd ef þau hefðu ekki farið í fóstur. Fjölbreytni ríkti hvað varðaði reynslu og upplifun unga 

fólksins á fósturráðstöfuninni. Flestir greindu frá því að líða vel í fóstrinu og fannst aðstæður 

góðar. Þau sem voru ánægð með fóstrið sögðust hafa tengst báðum eða öðru 

fósturforeldrinu og kunnu að meta samveru þeirra og aðstoð. Þessi ungmenni greindu frá því 

að þau litu á fósturfjölskylduna sem sína eigin fjölskyldu. Hjá öðrum ungmennum mátti 

greina vanlíðan, þetta voru börn sem upplifðu kvíða og óöryggi, börn sem höfðu orðið fyrir 

kynferðislegri misnotkun, ungmenni sem höfðu verið í fóstri sem hafði rofnað og ungmenni 

sem söknuðu kynforeldra sinna. Stundum kom til afskipta yfirvalda en þau virtust þó oft ekki 

duga til. Þátttakendur greindu einnig frá því að þeim fannst fósturráðstöfun á vegum 

stjórnvalda eiga rétt á sér. Flest ungmennin vissu ekki til þess að barnaverndarkerfið væri 

með eftirlit með fóstrinu og auk þess var undantekning að barnaverndarstarfsmenn hafðu 

samráð um ákvarðanir við ungmennin.  Sum ungmennin mæltu með því að fósturbörn fengu 

reglulega aðgang að símtölum við fagaðila (Barnaverndarstofa, 2004; Guðrún Kristinsdóttir, 

2004). 

Samnorræn rannsókn skoðaði beitingu úrræða í barnaverndarmálum á Íslandi. Í 

rannsókninni var skoðað hvaða atriði ráða því að barnaverndarstarfsmenn leggja áherslu á 

að styðja barnið áfram á heimili foreldra eða leggja til að barnið verði sett í fóstur.  

Rannsóknin leiddi í ljós að barnaverndarstarfsmenn á Íslandi leggja meiri áherslu á að setja 

börn í fóstur þegar þau eru orðin eldri og þegar vandinn hefur vaxið og er orðinn 

langvarandi. Helstu rökin sem starfsmenn greina frá fyrir því að vista barn utan heimilis er að 

sá stuðningur sem þegar hefur verið veittur hefur ekki skilað tilætluðum árangri. Foreldrar 

ráða ekki við vandann og börn þurfa að komast í nýtt umhverfi og kynnast öðrum aðstæðum. 

Þegar þarf að vista börn utan heimilis leggja starfsmenn frekar til að koma yngri börnum í 

fóstur en að vista að eldri börn á stofnun (Anni G. Haugen, 2004). 

Kannað var hverskonar fósturráðstöfunarform barnaverndarstarfsmenn á Íslandi 

leggja til að börn fari í,  kom í ljós að þegar vandi foreldra er áfengisneysla leggja þeir oftast 

til að barn fari í tímabundið fóstur. Þegar vandinn er tengdur þroskahömlun foreldra eða 

vanrækslu af hálfu foreldra þá mæla þeir frekar með að barn fari í varanlegt fóstur. Ef 

unglingur sýnir ofbeldishegðun þá leggja starfsmenn nánast undantekningarlaust til að hann 

verði vistaður á meðferðarheimili (Anni G. Haugen, 2004). 

Hér að ofan hefur verið fjallað lítillega um helstu rannsóknir sem gerðar hafa verið á 

Íslandi er varðar fósturbörn. Fáar rannsóknir hafa beinst að fósturbörnum hér á landi og því 

hafa afdrif þessara ungmenna lítið verið könnuð. Til að mynda hafa engar rannsóknir verið 

gerðar hérlendis þar sem afbrotatíðni fósturbarna hefur verið könnuð.  

2.4 Afbrot barna og réttarvörslukerfið 

Í þessum kafla verður fjallað um hvernig réttarvörslukerfið tekur á afbrotum barna. Skoðað 

verður hvenær börn teljast vera sakhæf og hvernig fullnustu refsingar er háttað hjá börnum.  

Samningur Sameinuðu þjóðanna um réttindi barna, oft kallaður Barnasáttmáli 

Sameinuðu þjóðanna tók formlega gildi á Íslandi árið 1992. Barnasáttmálinn er 

mannréttindasamningur þar sem kveðið er á um að aðildarríki skulu virða og tryggja öllum 

börnum grundvallarmannréttindi án mismununar af nokkru tagi (Skúli Þór Gunnsteinsson.,  

Erla Kristín Árnadóttir og  Heiða Björg Pálmadóttir, 2010; Þingskjal 155, 1992). 

Samkvæmt 37. gr. barnasáttmálans skal ekkert barn undir 18 ára sæta pyndingum 

eða annarri grimmilegri, ómannlegri eða vanvirðandi meðferð eða refsingu. Barn skal ekki 

dæmt til dauðarefsingar eða í lífstíðarfangelsi án möguleika á lausn fyrir afbrot sem framið 

var fyrir 18 ára aldur. Ekki er heimilt að svipta barni frjálsræði sínu og því skal handtaka, 

varðhald og fangelsun barns ekki eiga sér stað nema samkvæmt lögum og aðeins beitt sem 

síðasta úrræði og í eins stuttan tíma og við getur átt  (Skúli Þór Gunnsteinsson o.fl., 2010; 

Þingskjal 155, 1992). 

Barn sem hefur verið svipt frjálsræði sínu á rétt á mannúðlegri framkomu og skal 

tekið tillit til þarfa einstaklingsins með tilliti til aldurs hans. Barn sem svipt hefur verið 

frjálsræði sínu skal halda aðskildu frá fullorðnum einstaklingum nema talið sé fyrir bestu að 

gera það ekki. Barn á rétt á því að halda tengslum við fjölskyldu sínu með bréfaskriftum og 

heimsóknum. Auk þess á barn sem svipt hefur verið frjálsræði sínu rétt á skjótri lögfræðilegri 

aðstoð og rétt til að draga í efa réttmæti frjálsræðissviptingar sinnar fyrir dómi eða öðru 

stjórnvaldi (Skúli Þór Gunnsteinsson o.fl., 2010; Þingskjal 155, 1992). 

Þar sem Ísland er aðildarríki að Barnasáttmála Sameinuðu þjóðanna þá er íslensk 

löggjöf sniðin að mestu leiti að ákvæðum sáttmálans. Samkvæmt 14. gr. almennra 

hegningarlaga þá skal ekki refsa einstaklingi fyrir afbrot sem framið var fyrir 15 ára aldur. Frá 

15 ára aldri teljast börn vera sakhæf og bera þau þá ábyrgð á gjörðum sínum og geta þurft að 

taka út refsingu ef þau fremja afbrot (Umboðsmaður barna, e.d.-b; Þingskjal 513, 1940). 

Fyrir börn sem eru yngri en 15 ára þegar þau fremja afbrot gilda reglur 

barnaverndarlaga en almenn hegningarlög og ýmiss sérlög gilda um börn á aldrinum 15-18 

ára sem fremja afbrot. Þó eru ýmsar sérreglur í gildi um meðferð mála hjá sakhæfum 

börnum og má þar nefna barnaverndarlögin og ýmiss önnur ákvæði laga um að taka skuli 

tillit til ungs aldurs barna við meðferð mála (Umboðsmaður barna, e.d.-b). 

2.4.1 Ósakhæf börn  

Börnum yngri en 15 ára er ekki refsað fyrir afbrot sín samkvæmt almennum hegningarlögum 

(Þingskjal 513, 1940). Mál þessara barna flokkast sem barnaverndarmál og gilda því ákvæði 

barnaverndarlaga um málsmeðferð. Hlutverk lögreglu í málum ósakhæfra barna miðar því 

ekki að því að rannsaka málið með það að markmiði að undirbúa þau fyrir ákæruvaldið svo 

dómstólar geti dæmt um sekt eða sýknu. Hlutverk lögreglu í þessum málum er að styðja við 

bakið á þessum börnin og fjölskyldum þeirra. Hlutverk lögreglu felst einnig í því að þeim er 

skylt að tilkynna til barnaverndaryfirvalda ef grunur leikur á að barn hafi framið refsiverðan 

verknað eða ef refsiverður verknaður hefur verið framinn gegn barni og er 

barnaverndaryfirvöldum gefinn kostur á að fylgjast með rannsókn málsins samkvæmt 18 gr. 

barnaverndarlaga (Umboðsmaður barna, e.d.-b; Þingskjal 1436, 2002). Barnaverndarnefnd 

tilkynnir síðan slík mál til foreldra barns nema hagsmunir barnsins mæli gegn því. Fulltrúa 

barnaverndaryfirvalda skal gefinn kostur á því að vera viðstaddur skýrslutöku af barni sem 

sakborningi í samræmi við ákvæði um meðferð sakamáls sem og við skýrslutöku af barni sem 

þolanda eða sem vitni. Foreldrar skulu einnig fá að vera viðstaddir yfirheyrslu nema 

hagsmunir barns eða rannsóknarhagsmunir mæli gegn því (Umboðsmaður barna, e.d.-b).  

Börn sem eru ósakhæf eru yfirleitt ekki beitt þvingunarráðstöfunum í opinberri 

rannsókn nema í undantekningartilfellum. Til þess að beita slíkum úrræðum þarf að vera fyrir 

hendi skýr og ótvíræð lagaheimild og samræmist það ákvæðum Barnasáttmálans eins og 

kom fram að ofan. Á Íslandi er heimilt að handtaka ósakhæft barn og færa það á lögreglustöð 

án samþykkis þess í þeim tilgangi að yfirheyra það við rannsókn á afbroti. Þó er ekki heimilt 

að vista barn undir 15 ára í fangageymslu (Umboðsmaður barna, e.d.-b).  

Hringurinn var dæmi um íslenskt úrræði þar sem tilgangurinn var að bregðast við 

afbrotum ósakhæfra ungmenna. Hringurinn var samstarfsverkefni lögreglunnar og 

fjölskylduþjónustunnar í Grafarvogi, Miðgarði. Markmið Hringsins var að gefa barni sem 

hefur framið afbrot tækifæri til að læra af mistökum sínum og leggja sitt af mörkum til að 

gera sitt nánasta umhverfi öruggara og bæta þannig fyrir eigin hegðun (Umboðsmaður 

barna, e.d.-b). 

2.4.2 Sakhæf börn  

Börn á aldrinum 15- til og með 17 ára eru sakhæf samkvæmt almennum hegningarlögum. 

Börn á þessum aldri eru talin ábyrg gjörða sinna og hægt er að refsa þeim ef þau fremja 

afbrot. Þegar börn á þessu aldursbili fremja afbrot gilda almennar reglur um rannsókn mála 

og meðferð þeirra. Nokkrar sérreglur gilda þó um þennan hóp en þær miða að því að vernda 

börnin eins og kostur er og tryggja þeim umönnun sem velferð þeirra krefst (Umboðsmaður 

barna, e.d.-b; Þingskjal 513, 1940). Þetta er í samræmi við ákvæði Barnasáttmála Sameinuðu 

þjóðanna en þar er greint frá því að alltaf skuli hafa í forgangi það sem barni er fyrir bestu 

þegar ráðstafanir eru gerðar er varðar það. Þetta á við öll börn og allar aðstæður og því er 

skylda að allir sem sjá um meðferð mála barna sem grunuð eru um afbrot taki tillit til aldurs 

þeirra. Auk þess skal tryggja velferð barna sem framið hafa afbrot og markmið er að öll 

aðildarríki beini börnum af afbrotabrautinni (Umboðsmaður barna, e.d.-b; Þingskjal 155, 

1992). 

Eins og kom fram að ofan gilda almennar reglur um meðferð mála hjá börnum sem 

fremja afbrot á aldrinum 15-18 ára en þó eru ýmis lög sem þarf að taka mið af. Um þennan 

hóp sem og ósakhæf börn gilda barnaverndarlög og ber lögreglu að tilkynna til 

barnaverndaryfirvalda öll þau mál þar sem grunur er á að refsiverður verknaður hafi verið 

framinn af barni eða gegn því. Barnaverndarnefnd skal gefinn kostur á að fylgjast með 

rannsókn málsins og tilkynnir hún síðan foreldrum barns um málið, nema hagsmunir þess 

mæli gegn því (Umboðsmaður barna, e.d.-b). 

Hvað varðar gæsluvarðhald barna þá gilda sömu reglur um gæsluvarðhald sakhæfra 

barna og fullorðinna en þó þurfa stjórnvöld að taka tillit til þess ef um barn er að ræða og 

haga aðgerðum sínum þannig að hagsmunir barnsins séu í fyrirrúmi. Barn undir 18 ára aldri á 

einnig rétt á því að réttarhöld verði haldin fyrir lokuðum dyrum þannig að engum öðrum en 

þeim sem málið varðar er leyft að vera viðstöddum þegar réttarhöldin fara fram 

(Umboðsmaður barna, e.d.-b).  

Ungmenni undir 18 ára eru ekki dæmd til refsingar nema um sé að ræða alvarleg eða 

ítrekuð brot samkvæmt ákvæðum almennra hegningarlaga. Samkvæmt 56. og 57. gr. sömu 

laga er heimilt að fresta því að ákæra verði gefin út, fresta því að ákvörðun um refsingu verði 

tekin og fresta fullnustu refsingu gegn því skilyrði að sá sem framdi brotið gerist ekki sekur 

um annað brot á ákveðnu tímabili. Með þessu ákvæði er verið að gefa ungmennum tækifæri 

til að snúa við blaðinu og hverfa af afbrotabrautinni. Þessi ákvæði gagnast einna best þegar 

um er að ræða börn sem nýlega hafa leiðst út í afbrot (Umboðsmaður barna, e.d.-b; Þingskjal 

513, 1940). 

Almennt er ekki talið heppilegt að börn séu vistuð í fangelsi með eldri afbrotamönnum. 

Vegna þessa þá gerðu Barnaverndarstofa og Fangelsismálastofnun ríkisins samning árið 1998 

um að börn undir 18 ára aldri verði boðið að vera vistuð á meðferðarheimili í stað fangelsis 

(Umboðsmaður barna, e.d.-b). Að meðaltali hafa 0-3 einstaklingar á aldrinum 15-18 ára verið 

dæmdir árlega í óskilorðsbundið fangelsi á Íslandi á undanförnum árum. Frá því að 

Barnaverndarstofa og Fangelsismálastofnun ríkisins gerðu með sér samning hafa nokkur 

börn verið vistuð á meðferðarheimilum á vegum Barnaverndarstofu. Til að mynda hefur 31 

barn verið í afplánun frá árinu 1994 til 2010 og þar af afplánuðu níu börn refsingu eða hluta 

hennar á vegum Barnaverndarstofu. Frá því skráning hófst hjá Fangelsismálastofnun ríkisins 

árið 1996 og til ársins 2010 hafa 57 börn verið úrskurðuð í gæsluvarðhald og þar af hafa 

fjögur börn verið vistuð á vegum Barnarverndarstofu. Á sama tímabili hefur fimm börnum  

verið vísað frá meðferðarheimilum vegna brota á reglum og hafa þurft að ljúka afplánun 

sinni í fangelsi (Skúli Þór Gunnsteinsson o.fl., 2010). 

Því er ljóst að íslensk löggjöf um refsingar barna undir 18 ára aldri er ekki í samræmi 

við ákvæði Barnasáttmála Sameinuðu þjóðanna en eins og að ofan kom fram, er þar kveðið á 

í 37. gr samningsins að barn sem svipt hefur verið frjálsræði sínu skuli vera aðskilið frá 

fullorðnum nema ef talið er fyrir bestu að gera það ekki. Til að bregðast við þessu var 

vinnuhópur skipaður af dómsmála- og mannréttindaráðherra árið 2009 og hafði það 

markmið að skoða vistun fanga á aldrinum 15-18 ára og koma með tillögur að betra 

fyrirkomulagi sem fullnægði skilyrðum 37. gr samnings Sameinuðu þjóðanna um réttindi 

barns. Vinnuhópurinn lagði til að hægt væri að uppfylla ofangreind skilyrði samningsins með 

þrennum hætti. Annað hvort með því að setja á fót sérstakt unglingafangelsi, útbúa sérstaka 

einingu í einu af fimm fangelsum landsins eða byggja sérstaka einingu á meðferðarheimili 

Barnaverndarstofu. Auk þess taldi vinnuhópurinn skynsamlegt að Barnaverndarstofu verði 

falið í lögum að annast vistun og afplánun einstaklinga undir 18 ára aldri sem eru annaðhvort 

vistaðir í gæsluvarðhald eða hafa verið dæmdir til óskilorðsbundinna fangelsisrefsinga (Skúli 

Þór Gunnsteinsson o.fl., 2010). Ekkert af tillögum hópsins hefur þó orðið að raunveruleika 

enn í dag. 

2.5 Samantekt og rannsóknarspurningar 

Eins og að ofan kom fram eru á þriðja hundrað börn í fóstri á Íslandi á hverju ári. Margar 

erlendar rannsóknir hafa kannað afdrif fósturbarna. Ljóst er að mörg þessara barna glíma við 

ýmsa erfiðleika. Fáar íslenskar rannsóknir hafa kannað afdrif íslenskra fósturbarna. Því er 

þörf á að kortleggja veruleika íslenskra fósturbarna til að sjá hvort hann sé sambærilegur 

veruleika erlendra fósturbarna. Tilgangur þessarar rannsóknar er að leggja til málanna og 

stuðla að frekari rannsóknum. Eins og áður kom fram er markmið þessarar rannsóknar að 

svara eftirfarandi spurningum:  

 Hversu mörg börn í Reykjavík  sem fædd eru á tímabilinu 1. janúar 1987-31. 

desember 1997 voru sett í varanlegt fóstur? 

 Hversu stórt hlutfall þessara barna hafa verið tilkynnt til Barnaverndar Reykjavíkur 

fyrir að hafa framið afbrot? 

 Eru fósturbörn líklegri en börn sem barnaverndarafskipti hafa verið af vegna alvarlegs 

misbrests í aðbúnaði eða vegna alvarlegrar áhættuhegðunar en fóru ekki í fóstur, til 

að fremja afbrot? 

3 Aðferð 

Í þessum kafla verður fjallað um aðferð og framkvæmd rannsóknarinnar. Fjallað verður um 

hvaða rannsóknaraðferðum var beitt og hvaða mælitæki voru notuð. Því næst verður fjallað 

um val á þátttakendum og hvernig framkvæmd rannsóknarinnar fór fram. Í lokin verður 

greint frá siðferðislegum álitamálum sem og styrkleikum og annmörkum rannsóknarinnar.  

Eins og að ofan hefur komið fram er markmið rannsóknarinnar að leitast við að svara 

því hve hátt hlutfall fósturbarna leiðist út í afbrot. Auk þess að skoða hvort fósturbörn eru 

líklegri, en börn sem barnaverndarafskipti voru af vegna alvarlegs misbrests í aðbúnaði eða 

alvarlegrar áhættuhegðunar en fóru ekki í fóstur, til að leiðast út í afbrot. Þannig stóð 

samanburðarhópurinn af málum barna sem töldust svo alvarleg að þau höfðu verið lögð fyrir 

barnaverndarnefnd, en börnin höfðu þó ekki farið í varanlegt fóstur. Í ljósi markmiðs 

rannsóknarinnar var það mat rannsakanda að sambland af eigindlegri og megindlegri 

rannsóknaraðferð myndi nýtast best til að ná fram settum markmiðum. Notast var við 

afturvirkt rannsóknarsnið þar sem rannsakandi var ekki í aðstöðu til að vinna framvirka 

rannsókn. Lagt var upp með að nota innihaldsgreiningu til að svara fyrirliggjandi 

rannsóknarspurningum.  

Rannsóknaraðferðin sem ætlunin var að nota í þessari rannsókn kallast 

innihaldsgreining (e. content analysis). Ætlunin var að skoða fyrirliggjandi gögn hjá 

Barnavernd Reykjavíkur og gera á þeim innihaldsgreiningu. Innihaldsgreining er talin hluti af 

eigindlegum rannsóknaraðferðum en aðferðin felur í sér að breyta eigindlegu efni yfir í 

megindleg gögn (Rubin og Babbie, 2001).  

Í félagsvísindum skiptast rannsóknaraðferðir í megindlegar og eigindlegar rannsóknir.  

Megindleg rannsókn er aðferð sem byggir á tölum, einhverju sem hægt er að mæla og telja. 

Tilgangur aðferðarinnar er að finna meðtöl og dreifingu fyrirbæra í hverjum hópi fyrir sig og 

skoða hvernig tengslin eru á milli hópa eða fyrirbæra. Eigindlegar rannsóknir byggja á því að 

skoða upplifun eða merkingu einstaklinga eða hópa á þeim hlutum sem til rannsóknar eru 

(Sigurlína Davíðsdóttir, 2003). Eigindlegar aðferðir eru leitandi og eru kenningar settar fram 

út frá rannsókn með aðleiðslu. Markmiðið er að skoða merkingu fyrirbæra frá mismunandi 

sjónarhornum (Taylor og Bogdan, 1998).  

Í þessari rannsókn var notast við rannsóknarsnið sem kallast afturvirkt rannsóknarsnið 

(e. retrospective chart review). Afturvirkt rannsóknarsnið er sniðmót sem hægt er að nota 

bæði í megindlegum og eigindlegum rannsóknum. Rannsóknarsniðið er hægt að nota í 

megindlegum rannsóknum sem eru ekki tilraunarannsóknir og í eigindlegum rannsóknum 

þegar stuðst er við prentaðan texta. Afturvirk rannsókn byggir á því að nota skráðar 

upplýsingar í rannsóknarskyni. Aðferðin hefur mikið verið notuð meðal rannsakenda á 

heilbrigðissviði þegar fengnar hafa verið upplýsingar úr sjúkraskrám. Sömu lögmál gilda þó 

þegar upplýsingar eru fengnar úr öðrum gagnagrunnum á heilbrigðissviði. Þegar þessi aðferð 

er notuð verður rannsakandi að vera meðvitaður um og sætta sig við skilgreiningar á 

breytum í gagnagrunninum, þar sem þær hafa ef til vill ekki verið skráðar í rannsóknarskyni 

(Helga Lára Helgadóttir, 2003). 

Ástæða þess að afturvirkt sniðmát varð fyrir valinu er vegna þess að hægt er að fá 

upplýsingar úr fyrirliggjandi gagnagrunni til að svara rannsóknarspurningunum. Því var ekki 

talin þörf á að hafa samband við fósturbörn til að nálgast upplýsingar um afbrotahegðun 

þeirra og þarf því ekki að raska ró þessa hóps. En eins og greint er frá í kafla Helgu Láru 

Helgadóttur (2003) er minnst álag á úrtakshópnum þegar upplýsingar úr gagnagrunni er 

notaður í rannsóknarskyni. 

3.1 Mælitæki 

Eins og að ofan kom fram stóð til að nota aðferð sem kallast innihaldsgreining gagna. 

Aðferðin felur í sér að eigindlegu efni er breytt yfir í megindleg gögn (Rubin og Babbie, 2001). 

Í þessari rannsókn stóð til að skoða fyrirliggjandi gögn hjá Barnavernd Reykjavíkur og 

umbreyta í megindleg gögn með notkun innihaldsgreiningar. Innihaldsgreining er 

kerfisbundin lýsing og greining á skráðum gögnum. Þessa rannsóknaraðferð er hægt að nota 

á allan ritaðan texta, ljósmyndir og hljóðupptökur (McIntyre, 2005; Stemler, 2001). 

Innihaldsgreining gagna gerir rannsakanda kleift að fara í gegnum mikið magn af gögnum á 

tiltölulega auðveldan og kerfisbundinn hátt. Þessi aðferð gerir rannsakanda kleift að 

uppgötva og lýsa einstaklingi, hópum, stofnunum, mannlegum samskiptum og öðrum 

félagslegum atburðum (Rubin og Babbie, 2001; Stemler, 2001). 

Eigindleg innihaldsgreining er í meginatriðum kóðun. Kóðun er ferli sem felst í að skoða 

gögn og leita eftir ákveðnum þemum, táknum eða orðum sem hafa sömu merkingu og setja 

þau saman í flokk. Með kóðun er verið að breyta hráum gögnum yfir í staðlað megindlegt 

form. Ferlið að lýsa og greina efni er einfaldað með því að búa til sérstakt kóðunarblað sem 

aðstoðar rannsakanda við að fylgjast með efninu. Á kóðunarblaði koma fram allar þær 

upplýsingar sem rannsakandi leitast eftir að ná fram (McIntyre, 2005; Rubin og Babbie, 

2001). Við undirbúning rannsóknarinnar útbjó rannsakandi kóðunarblað sem stóð til að nota 

við framkvæmd rannsóknarinnar.  

Við gerð rannsókna er mikilvægt að huga að réttmæti. Réttmæti vísar til þess hvort 

rannsóknin er að mæla það sem henni var ætlað að mæla. Vandamál tengt réttmæti getur 

skapast þegar skilgreining rannsakanda passar ekki við skilgreiningu stofnunarinnar sem 

safnaði og skráði upplýsingarnar. Rannsakandi þarf því að skoða vel hvernig stofnunin 

skilgreinir breytur áður en gagnasöfnun hefst. Í barnaverndarlögum er skilgreining á 

fósturbörnum og í almennum hegningarlögum eru afbrot skilgreind og því má ætla að 

samræmi sé á milli skilgreininga rannsakanda og Barnaverndar Reykjavíkur (Neuman, 2006;  

Þingskjal 513, 1940; Þingskjal 1436, 2002). 

Annað vandamál skapast þegar unnið er með fyrirliggjandi gögn og rannsakandi safnar 

ekki sjálfur gögnum. Til að mynda segir fjöldi barna sem tilkynnt er um að hafa framið afbrot 

ekki til um raunverulegt hlutfall vandans í samfélaginu. Ætla má að ekki séu öll afbrot tilkynnt 

og ekki kemst upp um öll afbrot ungmenna (Neuman, 2006).   

Áreiðanleiki gagnanna fer að miklu leiti eftir gæðum gagnanna sjálfra. Með 

áreiðanleika er átt við hvort verið er að skrá nákvæmlega það sem gögnin eiga standa fyrir. 

Rannsakendur verða vera meðvitaðir um þetta vandamál tengt áreiðanleika. Þeir verða að  

kanna umfang og eðli gagnanna til þess að geta dæmt um hugsanleg áhrif þessa á 

rannsóknaniðurstöður (Rubin og Babbie, 2001). Ætla má að gott skipulag sé á skráningu 

gagna hjá Barnavernd Reykjavíkur. Þó ber að hafa í huga að margir starfsmenn koma að 

skráningunni og getur verið misjafnt hvernig skráningu er háttað meðal starfsmanna.  

 Auk þess þarf að huga að áreiðanleika við úrvinnslu rannsóknarinnar. En þar er átt við 

hvort tveir aðilar séu að mæla eða vinna úr gögnunum á sama hátt. Hægt er að stuðla að því 

að áreiðanleiki séu góður með því að útbúa skýrar leiðbeiningar fyrir kóðunarblað (McIntyre, 

2005). Rannsakandi útbjó skýrar leiðbeiningar fyrir kóðunarblað við undirbúning 

rannsóknarinnar. Ætlunin var að styðjast við leiðbeiningarnar við framkvæmd 

rannsóknarinnar.  

Í þessari rannsókn var leitast eftir að skoða hversu hátt hlutfall fósturbarna leiðist út í 

afbrot. Auk þess að skoða hvort fósturbörn séu líklegri, en börn sem barnaverndarafskipti 

voru af en fóru ekki í fóstur, til að leiðast út í afbrot.  

3.2 Gögn 

Við upphaf rannsóknar þarf að huga að því hvaða viðmið skal hafa, við val á viðföngum úr 

gagnagrunni. Setja þarf fram valviðmið (e. inclusion criteria) til að ákvarða hvaða skrár verða 

notaðar í rannsókninni. Í þessari rannsókn var stuðst við gögn frá Barnavernd Reykjavíkur. 

Tekin voru til skoðunar mál ungmenna sem voru fædd á tímabilinu 1. janúar 1987 til 31. 

desember 1997. Öll þessi ungmenni hafa það sameiginlegt að hafa verið sett í varanlegt 

fóstur. Til samanburðar voru skoðuð mál ungmenna sem fædd voru á sama tímabili. Þessi 

ungmenni höfðu öll upplifað barnaverndarafskipti vegna misbrests í aðbúnaði eða vegna 

alvarlegrar áhættuhegðunar og höfðu mál þeirra verið lögð fyrir barnaverndarnefnd á 

árunum 2002-2012, en ungmennin höfðu þó ekki verið sett í varanlegt fóstur. Umsagnar- og 

umgengismál voru ekki meðtalin og því ekki tekin með.  

Til þess að nálgast þennan hóp var notað hentugleikaúrtak (Neuman, 2006). Ákveðið 

var að taka fyrir tilkynningar til Barnaverndar Reykjavíkur. Ákveðið var að skoða tilkynningar 

um afbrot sem borist höfðu árin 2002-2012 þar sem núverandi tölvukerfi Barnaverndar 

Reykjavíkur var sett á laggirnar árið 2001. Þannig var afbrotatíðni og sú tegund 

áhættuhegðunar ungmennanna metin. 

3.3 Framkvæmd rannsóknarinnar 

Í maí 2012 hófst undirbúningur að rannsókninni. Þá var viðfangsefni þessarar rannsóknar 

ákveðið. Í september sama ár var unnin undirbúningsvinna og fræðilegur hluti skrifaður. 

Þann 6. ágúst 2013 var send leyfisbeiðni til Persónuverndar til að vinna rannsóknina, 

samkvæmt lögum um Persónuvernd og meðferð persónuupplýsinga nr. 77/2000 (Þingskjal 

1360, 2000). Ekki fékkst leyfi til að vinna þá rannsókn sem stefnt var að hjá Persónuvernd fyrr 

en 10. desember og var þá orðið of seint að vinna þá rannsókn sem stefnt var að, það er 

innihaldsgreiningu gagna. Gagnasöfnun fór fram á vegum Barnaverndar Reykjavíkur í 

nóvember 2013. Guðmundur Sigmarsson hjá Barnavernd Reykjavíkur sá um gagnaöflun. Í lok 

nóvember sama ár fékk rannsakandi í hendurnar ópersónugreinanleg tölfræðileg gögn er 

varðar afbrotatíðni ofantalinna tveggja hópa.  

3.4 Styrkleikar og takmarkanir rannsóknarinnar 

Einn helsti styrkleiki rannsóknarinnar felst í því að varpað er ljósi á afdrif íslenskra barna sem 

hafa verið verið innan barnaverndarkerfisins. Rannsóknin hefur hagnýtt gildi fyrir fagaðila þar 

sem hún getur veitt þeim aukinn skilning og innsýn inn í raunveruleika fósturbarna og 

annarra barna innan barnaverndarkerfisins. Niðurstöður rannsóknarinnar geta skapað 

grundvöll til úrbóta á þjónustu. 

Annar kostur rannsóknarinnar er hversu sambærilegir hóparnir eru. Ungmennin 

innan beggja hópanna hafa öll upplifað barnaverndarafskipti. Mál þeirra hafa verið metin svo 

alvarleg að þau hafa farið fyrir fund barnaverndarnefndar. Það sem skilur hópanna að er að 

annar hópurinn var settur í varanlegt fóstur. Ætla má að ungmennin innan hópanna hafi búið 

við svipaðar aðstæður.  

Helsti kostur innihaldsgreiningu gagna er að notast er við fyrirliggjandi upplýsingar úr 

gagnagrunni og því ekki þörf á söfnun upplýsinga frá þátttakendum. Aðferðin er til að mynda 

hagkvæm hvað varðar fjármuni og tíma. Rannsakandi þarf ekki að fara út á vettvang og 

framkvæma rannsókn heldur getur hann notað fyrirliggjandi gögn og gert innihaldsgreiningu. 

Rannsakendur ættu ekki að eyða tíma í að spyrja einstaklinga út í þætti sem þegar hafa verið 

skráðir í gagnagrunn. Auk þess er hægt að gera rannsóknina innan viðunandi tímaramma 

þegar verið er að skoða sjaldgæf fyrirbæri. Það er einnig ódýrt að fá upplýsingar úr 

gagnagrunni. Þegar upplýsinga er safnað með þessum hætti er áhætta og álagið fyrir 

þátttakendur í lágmarki (Helga Lára Helgadóttir, 2003). Því miður náðist ekki að framkvæma 

þessa rannsókn eins og stefnt var að, því leyfi fékkst ekki frá Persónuvernd tímanlega, eins og 

þegar hefur komið fram.  

Annar styrkleiki aðferðarinnar er öryggi. Ef rannsakandi misstígur sig og gerir villu við 

framkvæmd rannsóknar getur hann neyðst til að endurtaka hluta rannsóknarinnar með þeim 

aukakostnaði er varðar peninga og tíma. Í mörgum rannsóknaraðferðum getur reynst erfitt 

og kostnaðarsamt að endurtaka hluta rannsóknar. Að endurtaka vettvangsrannsókn getur 

verið ógjörlegt. Yfirleitt er auðveldara að endurtaka innihaldsgreiningu gagna heldur en aðrar 

rannsóknaraðferðir. Rannsakandi getur til að mynda þurft að kóða aðeins hluta gagnanna 

aftur frekar en að endurtaka allt verkið. Annar kostur innihaldsgreiningar er sá að greiningin 

heimilar rannsakanda að kanna fyrirbæri sem gerast yfir langt tímabil. Rannsóknaráhrif 

aðferðarinnar eru engin, það er að segja að rannsakandi hefur sjaldan áhrif á 

rannsóknarefnið. Það er vegna þess að gögnin hafa þegar verið skráð, bækur hafa þegar 

verið skrifaðar og upptökur teknar upp. Þetta er góður eiginleiki en ekki allar 

rannsóknaraðferðir hafa þennan eiginleika (Rubin og Babbie, 2001). 

Að innihaldsgreina fyrirliggjandi gögn sem unnin eru af öðrum getur takmarkað gildi 

rannsóknarinnar. Fyrirliggjandi gögn takmarkast af því sem er skráð og gögnin innihalda ef til 

vill ekki þær upplýsingar sem rannsakandi hefur mestan áhuga á að kanna. Fjölda skráa eða 

mikilvægar breytur getur vantað inn í gögnin. Einnig geta gögnin verið óviðeigandi, það er að 

segja passa ekki við skilgreininguna á gögnum sem rannsakandi þarfnast. Að lokum geta 

gögnin passað við skilgreininguna en þau eru óljós eða vantar inn kafla þannig ekki er hægt 

að kóða gögnin (Rubin og Babbie, 2001; Stemler, 2001). Áður en rannsóknin hefst þarf 

rannsakandi að kynna sér hvaða upplýsingar liggja á bak við gögnin. Hann þarf að kynna sér 

viðfangsefnið vandlega til að vita fyrir hvað gögnin standa. Ef slík er ekki gert getur 

rannsakandi túlkað niðurstöður rannsóknarinnar á rangan veg (Neuman, 2006). Auk þessa 

hafa margir aðilar komið að skráningu gagnanna og mögulegt að þeir hafi greint frá 

upplýsingunum á mismunandi hátt og skráð þær inn á mismunandi staði í gagnagrunninum 

(Helga Lára Helgadóttir, 2003). 

3.5 Siðferðileg álitamál  

Þar sem um er að ræða rannsókn sem byggir á opinberum gögnum eru siðferðisleg álitamál 

óveruleg. Ekki var fengið upplýst samþykki fósturbarna og barna sem barnaverndarafskipti 

voru af um aðgang að brotaferil þeirra. Einungis var unnið úr fyrirliggjandi gögnum og 

niðurstöður eru ekki persónugreinanlegar á neinn hátt. Því var ekki talin ástæða til að fá 

upplýst samþykki ungmennanna. Farið var með öll gögn sem trúnaðarmál. Ungmennunum 

stafaði enginn hætta á því að upplýsingar um brotaferil þeirra væri notaður í þessari 

rannsókn. Beinn ávinningur ungmennanna er enginn en rannsóknin getur haft samfélagslegt 

gildi og jafnvel leitt til þess að fósturbörnum verði veitt markvissari úrræði ef niðurstöður 

hennar leiða í ljós að hátt hlutfall fósturbarna leiðist út í afbrot.  

4 Niðurstöður  

Í þessum kafla verður greint frá niðurstöðum rannsóknarinnar. Tilkynningar sem greindar 

voru vörðuðu ungmenni sem fædd voru á árunum 1987-1997 og voru búsett í Reykjavík. 

Skoðaðir voru tveir hópar ungmenna, annarsvegar ungmenni sem voru sett í varanlegt fóstur 

og hinsvegar ungmenni sem barnaverndarafskipti höfðu verið af vegna misbrests í aðbúnaði 

eða áhættuhegðunar. Mál þeirra höfðu verið lögð fyrir fund barnaverndarnefndar 

Reykjavíkur. Þessi ungmenni höfðu ekki verið sett í varanlegt fóstur (samanburðarhópur). 

Skoðaðar voru tilkynningar sem bárust Barnavernd Reykjavíkur á árunum 2002-2012 og 

vörðuðu ofantalda hópa.  

4.1 Bakgrunnsbreytur 

Ungmenni sem fædd voru á árunum 1987-1997 og höfðu verið sett í varanlegt fóstur voru 

118 talsins. Drengir voru 69 en stúlkur 49. Hlutföllin má sjá í töflu 1. Ungmennin sem fædd 

voru á sama árabili og höfðu upplifað barnaverndarafskipti vegna misbrests í aðbúnaði eða 

áhættuhegðunar (samanburðarhópur) voru 344 talsins. Drengir voru 183 og stúlkur 161. 

Hlutföllin má sjá í töflu 2. Mál þessara ungmenna höfðu verið lögð fyrir fund 

barnaverndarnefndar Reykjavíkur en þau höfðu ekki verið sett í varanlegt fóstur. Eins og 

áður er getið voru umsagnar- og umgengismál ekki meðtalin og þau voru því ekki tekin með.  

 

Tafla 1. Fjöldi ungmenna sem var sett í varanlegt fóstur.  

Kyn Fjöldi  Hlutfall 

Drengir 69 58,5% 

Stúlkur 49 41,5% 

Samtals 118 100% 
 

Tafla 2. Fjöldi ungmenna sem barnaverndarafskipti voru af vegna misbrests í aðbúnaði en 

fóru ekki í varanlegt fóstur.  

Kyn Fjöldi Hlutfall 

Drengir 183 53,2% 

Stúlkur 161 46,8% 

Samtals 344 100% 

 

Ungmennin voru fædd á árunum 1987-1997. Aldursdreifinguna út frá fæðingarári má sjá á 

mynd 1 og 2. Í þessari rannsókn voru tilkynningar sem bárust til Barnaverndar Reykjavíkur á 

árunum 2002-2012 greindar. Í upphafi tímabilsins hafa ungmennin verið á aldrinum 5-15 ára 

en við lok tímabilisins 15-25 ára. Árið 2012 hafði meirihluti ungmennanna náð lögræðisaldri. 

Hafa ber hugfast að þau ungmenni sem brjóta af sér og náð hafa lögræðisaldri eru ekki 

tilkynnt til barnaverndaryfirvalda og því koma slík afbrot ekki fram í rannsókninni.  

Eins og að ofan kom fram var núverandi tölvukerfi Barnaverndar Reykjavíkur sett á 

laggirnar árið 2001 og var því ekki mögulegt að skoða á einfaldan hátt tilkynningar sem 

bárust fyrir þann tíma er varða börnin. Árið 2002 hafði hluti barnanna í úrtakinu náð 15 ára 

aldri en þessi rannsókn veitir ekki innsýn á það hvort tilkynning hafi borist varðandi börnin 

fyrir þann tíma.  

 

 

 Mynd 1. Fæðingarár ungmenna sem voru í varanlegu fóstri.  

Mynd 2. Fæðingarár ungmenna sem barnaverndarafskipti voru af vegna misbrests í 

aðbúnaði. 

4.2 Tilkynningar 

Hvað varðar tilkynningar til Barnaverndar Reykjavíkur þá voru 306 af 462 (66,2%) 

ofangreindra ungmenna tilkynnt á árunum 2002-2012. Þegar tilkynningar voru skoðaðar 

innan hópanna tveggja kom í ljós að 58 af 118 (49%) ungmennanna sem voru sett í varanlegt 

fóstur voru tilkynnt til Barnaverndar Reykjavíkur. Þegar tilkynningar eru skoðaðar með tilliti 

til kyns þá voru 31 af 69 (45%) drengja tilkynntir. Meðal stúlkna höfðu 27 af 49 (55%) verið 

tilkynntar til Barnaverndar Reykjavíkur (tafla 3).  

Þegar samanburðarhópurinn er skoðaður þá kom í ljós að 248 af 344 (72%) 

ungmennanna höfðu verið tilkynnt til Barnaverndar Reykjavíkur á árunum 2002-2012. Hvað 

varðar kynjamun þá voru 136 af 183 (74%) drengja tilkynntir. Meðal stúlkna höfðu 112 af 

161 (70%) verið tilkynntar til Barnaverndar Reykjavíkur (tafla 3). 

Tafla 3. Fjöldi tilkynninga til Barnaverndar Reykjavíkur. 

 Skipt eftir kyni og því hvort tilkynning barst eða ekki.  

Fósturbörn Tilkynning Ekki tilkynning Samtals 
% barna sem 
tilkynnt er um  

Drengir 31 38 69 45% 

Stúlkur 27 22 49 55% 

Samtals 58 60 118 49% 

  
    

Samanb.hópur         

Drengir 136 47 183 74% 

Stúlkur 112 49 161 70% 

Samtals 248 96 344 72% 

 

4.2.1 Tilkynningar er varða ungmenni sem voru í varanlegu fóstri 

Flestar tilkynningar sem bárust Barnavernd Reykjavíkur á þessum árum varða áhættuhegðun 

ungmennanna. Tilkynningar er varða ungmenni sem voru í varanlegu fóstri voru 362 talsins. 

Þar af voru tilkynningar er varða áhættuhegðun barns flestar, 274 talsins eða 274 af 362 

(76%) allra tilkynninga. Flestar tilkynningar voru vegna afbrots barns eða vegna þess að barn 

stefndi eigin heilsu og þroska í hættu. Tilkynnt var um afbrot barns í 83 tilvikum. Það að barn 

stefndi eigin heilsu og þroska í hættu var ástæða tilkynninga í 111 tilvikum. Tilkynnt var um 

neyslu barns á vímuefnum í 45 tilvikum. Það að barn beiti ofbeldi var ástæða tilkynningar í 16 

tilvikum og í 19 tilvikum var ástæða tilkynningar erfiðleikar barns í skóla/skólasókn áfátt.  

 Vanræksla var ástæða tilkynningar í 53 tilvikum. Þar af voru flestar tilkynningarnar 

flokkaðar undir vanrækslu varðandi umsjón og eftirlit eða 49 tilkynningar. Ofbeldi var ástæða 

45 tilkynninga. Þar af var líkamlegt ofbeldi ástæða 19 tilkynninga og 18 tilkynningar voru 

vegna tilfinningaleg/sálrænt ofbeldis. Fjöldi tilkynninga skipt eftir flokkum má sjá í töflu 4.  

Nokkrar tilkynningar geta varðað sama barnið. Eins og sést í töflu 4 eru tilkynningar 

fleiri en fjöldi barna sem eiga hlut að máli. Ef áhættuhegðun barna er skoðuð eru 

tilkynningar 274 talsins en ungmennin sem eiga hlut að máli eru 88 talsins. Hafa ber í huga 

að þar sem sama barnið getur hafa verið tilkynnt oft getur það skilgreinst undir marga flokka. 

Því getur sama barnið hafa verið tilkynnt fyrir að hafa framið afbrot, fyrir vímuefnaneyslu og 

fyrir að stefna eigin heilsu og þroska í hættu. Tilkynningar um afbrot barna voru 83 talsins og 

fjöldi barna sem á hlut að máli eru 22 talsins. Tilkynning um afbrot barns barst því um 22 af 

118 (19%) ungmenna sem voru í varanlegu fóstri. Fjöldi barna sem tilkynnt var fyrir að stefna 

eigin heilsu og þroska í hættu voru 30 talsins, tilkynningarnar voru hinsvegar 111. Tilkynning  

um að stefna eigin heilsu og þroska í hættu barst því varðandi 30 af 118 (25%) ungmennanna 

sem voru í varanlegu fóstri. Tilkynningar um neyslu barns á vímuefnum voru 45 talsins og átti 

við um 19 ungmenni. Því er ljóst að 19 af 118 (16%) ungmenna sem voru í varanlegu fóstri 

voru tilkynnt fyrir neyslu á vímuefnum. Það að barn beiti aðra ofbeldi var ástæða tilkynninga 

í 16 tilvikum og áttu 10 börn hlut að máli. Þá barst tilkynning um að 10 af 118 (8%) 

fósturbarna hafi beitt aðra ofbeldi. Erfiðleikar barns í skóla/skólasókn áfátt var ástæða 19 

tilkynninga. Tilkynningarnar áttu við 7 börn. Tilkynning barst því um að 7 af 118 (6%) barna 

sem fóru í varanlegt fóstur ættu í erfiðleikum í skóla/skólasókn áfátt.  

Tilkynningar um vanrækslu voru 53 talsins og áttu við um 29 börn. Tilkynningar um 

vanrækslu varðandi umsjón og eftirlit voru flestar eða 49 talsins og vörðuðu 25 börn. 

Tilkynning um vanrækslu varðandi umsjón og eftirlit barst því um 25 af 118 (21%) barna sem 

voru í varanlegu fóstri. Hafa þarf hugfast að ekki er ljóst hvort tilkynning um vanrækslu barst 

áður eða eftir að börnin voru sett í fóstur. Því er ekki vitað hvort börnin hafi upplifað 

vanrækslu eftir að þau voru sett í fóstur.  

Tilkynningar er varða ofbeldi voru 45 talsins og áttu 29 börn hlut að máli. Tilkynningar 

um tilfinningalegt/sálrænt ofbeldi voru 18 talsins og áttu 9 börn hlut að máli. Tilkynning um 

tilfinningalegt/sálrænt ofbeldi barst því um að 9 af 118 (8%) fósturbarna. Hægt er að skoða 

nánar fjölda barna þar sem tilkynning barst skipt eftir ástæðum tilkynninga í töflu 4. Eins og 

að ofan kom fram er ekki vitað hvort tilkynning um barn hafi borist áður eða eftir að barn var 

sett í fóstur. Því ekki hægt að segja til um hvort tilkynning um ofbeldi hafi borist eftir að barn 

var sett í fóstur.  

Lítill munur var á fjölda tilkynninga til Barnaverndar Reykjavíkur á milli kynjanna hjá 

fósturbörnum. Afbrot barns var eini flokkurinn þar sem talsverður munur var á milli 

kynjanna. Tilkynningar er vörðuðu drengi voru 62 og áttu 16 drengir hlut að máli. Hvað 

varðar stúlkur þá bárust 21 tilkynning og 6 stúlkur áttu hlut að máli. Talsvert færri stúlkur en 

drengir virðast því fremja afbrot.  

Tafla 4. Fjöldi ungmenna sem voru í varanlegu fóstri þar sem tilkynning barst, skipt eftir 

kyni og ástæðum tilkynninga. 

Flokkun  Fjöldi   

  Fj. drengja 

Fj. 
Tilkynninga 
drengja Fj. Stúlkna 

Fj. 
Tilkynninga 
stúlkna 

Vanræksla          

Líkamleg vanræksla   
 

1 1 

Tilfinningaleg vanræksla 1 1 1 1 

Vanræksla varðandi nám 1 1 
  Vanræksla varðandi umsjón og eftirlit 10 26 15 23 

Ofbeldi          

Kynferðislegt ofbeldi 2 2 5 6 

Líkamlegt ofbeldi 5 6 8 13 

Tilfinningalegt sálrænt ofbeldi 5 9 4 9 

Áhættuhegðun barna         

Neysla barns á vímuefnum 11 24 8 21 

Barn stefnir eigin heilsu og þroska í hættu 15 50 15 61 

Afbrot barns 16 62 6 21 

Barn beitir ofbeldi 5 7 5 9 

Erfiðleikar barns í skóla/skólasókn áfátt 4 6 3 13 

Samtals  31 194 27 168 

 

4.2.2 Tilkynningar er varða ungmenni sem barnaverndarafskipti voru af en fóru ekki í 
fóstur 

Tilkynningar er varða börn sem barnaverndarafskipti voru 1721 talsins. Mál þeirra voru lögð 

fyrir barnaverndarnefnd, en fóru ekki í varanlegt fóstur. Eins og greint var frá hér að ofan 

varða flestar tilkynningar sem bárust Barnavernd Reykjavíkur áhættuhegðun ungmennanna. 

Tilkynningar er varða áhættuhegðun barna voru 1065 talsins eða 1065 af 1721 (62%) allra 

tilkynninga. Líkt og hjá fósturbörnum voru flestar tilkynningar vegna afbrots barns og vegna 

þess að barn stefndi eigin heilsu og þroska í hættu. Afbrot barns var ástæða tilkynningar í 

267 tilvikum. Það að barn stefnir eigin heilsu og þroska í hættu var ástæða tilkynningar í 510 

tilvikum. Í 158 tilvikum var tilkynnt um neyslu barns á vímuefnum. Færri tilkynningar eða 99 

talsins bárust um að barn beiti ofbeldi og 31 tilkynning barst um erfiðleika barns í 

skóla/skólasókn áfátt.  

Vanræksla var ástæða tilkynningar í 470 tilvikum. Flestar tilkynningarnar voru flokkaðar 

undir vanrækslu varðandi umsjón og eftirlit eða 425 tilkynningar. Ofbeldi var ástæða 

tilkynningar í 186 tilvikum. Tilkynnt var um líkamlegt ofbeldi í 87 tilvikum, 68 tilkynningar 

bárust  vegna tilfinningalegs/sálræns ofbeldis. Kynferðislegt ofbeldi var ástæða tilkynningar í 

31 tilvikum. 

Eins og að ofan kom fram geta margar tilkynningar hafa borist Barnavernd Reykjavíkur 

er varða sama barnið. Í töflu 5 er hægt að sjá að tilkynningar sem bárust eru mun fleiri en 

fjöldi barna sem á hlut að máli. Ef áhættuhegðun barna er tekin til skoðunar voru 

tilkynningar 1065 talsins og  börnin sem áttu hlut að máli voru 365 talsins. Þó þarf að hafa 

hugfast að sama barnið getur skilgreinst undir marga flokka. Til að mynda getur sama barnið 

verið tilkynnt fyrir að hafa framið afbrot og fyrir vímuefnaneyslu. Fjöldi tilkynninga er varða 

að barn stefnir eigin heilsu og þroska í hættu voru 510 talsins og áttu 140 börn hlut að máli. 

Því barst tilkynning um að barn stefndi eigin heilsu og þroska í hættu um 140 af 344 (41%) 

barna sem barnaverndarafskipti voru af en fóru ekki í varanlegt fóstur. Tilkynningar um 

afbrot barns voru 267 talsins og börnin sem áttu hlut að máli voru 89 talsins. Tilkynning um 

afbrot barns bárust því um 89 af 344 (26%) barnanna. Hvað varðar neyslu á vímuefnum þá 

bárust 158 tilkynningar og vörðuðu þær 59 börn. Tilkynningar um neyslu á vímuefnum barst 

því um 59 af 344 (17%) barnanna. Þegar erfiðleikar barns í skóla/skólasókn áfátt er skoðuð 

voru tilkynningar 31 talsins og börn sem áttu hlut að máli voru 30. Tilkynning um erfiðleika 

barns í skóla/skólasókn áfátt bárust því um 30 af 344 (9%) barnanna. Fjöldi barna sem 

tilkynnt höfðu verið fyrir að beita ofbeldi voru 47 talsins, hinsvegar voru tilkynningarnar 99 

talsins. Tilkynning um að barn beiti ofbeldi barst því um 47 af 344 (14%) barnanna.  

Tilkynningar um vanrækslu voru 470 talsins. Tilkynningarnar vörðuðu 153 börn. 

Tilkynningar um vanrækslu varðandi umsjón og eftirlit voru flestar eða 425 talsins og áttu 

124 börn hlut að máli. Tilkynningar um vanrækslu varðandi umsjón og eftirlit bárust því um 

124 af 344 (36%) barnanna. 

Tilkynningar um ofbeldi voru 186 talsins og vörðuðu 115 börn. Tilkynningar um 

líkamlegt ofbeldi voru flestar eða 87 talsins og vörðuðu þær 54 börn. Tilkynning um líkamlegt 

ofbeldi barst því um 54 af 344 (16%) barnanna. Hægt er að skoða nánar fjölda barna þar sem 

tilkynning barst, skipt eftir ástæðum tilkynninga í töflu 5. 

Meiri munur var á fjölda tilkynninga til Barnaverndar Reykjavíkur á milli kynja meðal 

barna sem höfðu upplifað barnaverndarafskipti en ekki farið í fóstur heldur en hjá 

fósturbörnum. Talsverður munur var á tilkynningum milli kynjanna hvað varðar tilkynningar 

um kynferðislegt ofbeldi. Fjöldi tilkynninga sem áttu við um stúlkur voru 25 talsins og áttu 16 

stúlkur hlut að máli. Hvað varðar drengi þá bárust 6 tilkynningar og áttu 6 drengir hlut að 

máli. Töluvert fleiri tilkynningar bárust um drengi heldur en stúlkur hvað varðar vanrækslu 

varðandi umsjón og eftirlit. Fjöldi barna sem átti hlut að máli var þó álíka mikill milli 

kynjanna. Töluverður munur var á milli kynjanna hvað varðar að hafa beitt aðra ofbeldi. Þar 

bárust 76 tilkynningar um drengi og áttu 34 drengir hlut að máli. Hinsvegar bárust 23 slíkar 

tilkynningar um stúlkur og áttu 13 stúlkur hlut að máli. Mestur munurinn var á afbrotatíðni 

ungmennanna. Meðal drengja bárust 193 tilkynningar og áttu 58 drengir hlut að máli. Færri 

tilkynningar bárust um stúlkur eða 74 og áttu 31 stúlkur hlut að máli.  

 

Tafla 5. Ungmenni sem barnaverndarafskipti voru af en fóru ekki í fóstur. Fjöldi tilkynninga 
er vörðuðu ungmenni sem barnaverndarafskipti voru af en fóru ekki í varanlegt fóstur, 
skipt eftir kyni og ástæðum tilkynninga.  

Flokkun  Fjöldi   

  Fj. drengja 

Fj. 
Tilkynninga 
drengja Fj. Stúlkna 

Fj. 
Tilkynninga 
stúlkna 

Vanræksla          

Líkamleg vanræksla 4 12 2 6 

Tilfinningaleg vanræksla 7 10 8 8 

Vanræksla varðandi nám 3 3 5 6 

Vanræksla varðandi umsjón og eftirlit 63 242 61 183 

Ofbeldi          

Kynferðislegt ofbeldi 6 6 16 25 

Líkamlegt ofbeldi 29 45 25 42 

Tilfinningalegt sálrænt ofbeldi 20 34 19 34 

Áhættuhegðun barna         

Neysla barns á vímuefnum 34 96 25 62 

Barn stefnir eigin heilsu og þroska í hættu 73 235 67 275 

Afbrot barns 58 193 31 74 

Barn beitir ofbeldi 34 76 13 23 

Erfiðleikar barns í skóla/skólasókn áfátt 13 13 17 18 

Samtals  136 965 112 756 

 

4.2.3 Fósturbörn samanborið við börn innan barnaverndarkerfisins 

Í þessum hluta verða hóparnir tveir bornir saman. Kannað var hvort munur sé á fjölda 

tilkynninga er varða áhættuhegðun barnanna. Rannsakandi notaði hlutfallspróf til að reikna 

út hvort marktækur munur er á milli hópanna.  

 Hvað varðar tilkynningar um afbrot barnanna þá bárust tilkynningar til Barnaverndar 

Reykjavíkur um 19% ungmenna sem voru í varanlegu fóstri. Hinsvegar barst tilkynning um 

afbrot um 26% barna sem barnaverndarafskipti voru af en fóru ekki í fóstur. Marktækur 

munur var á milli hópanna Z (1,65)= -1,685, p=,05. 

Tilkynning um að stefna eigin heilsu og þroska í hættu barst um 25% barna sem voru 

sett í varanlegt fóstur. Hlutfallið var hærra meðal barna sem barnaverndarafskipti voru af en 

fóru ekki í fóstur eða 41%. Marktækur munur var á fjölda tilkynninga milli hópanna Z (1,65) = 

-3,304, p = ,05. 

Lítill munur var á tilkynningum um neyslu barns á vímuefnum á milli hópanna. 

Tilkynning barst um 16% barna sem voru sett í varanlegt fóstur og 17% barna sem 

barnaverndarafskipti voru af en fóru ekki í fóstur. Ekki var marktækur munur á milli hópanna 

Z (1,65) = -0,2564, p = ,05. 

Hvað varðar erfiðleika barns í skóla/skólasókn áfátt þá bárust tilkynningar um 6% barna 

sem voru sett í fóstur. Hinsvegar barst tilkynning um 9% barna sem barnaverndarafskipti 

voru af en fóru ekki í fóstur. Ekki var marktækur munur á milli fósturbarna og barna sem 

barnaverndarafskipti voru en fóru ekki í fóstur Z (1,65) = -1,11, p = ,05. 

Fleiri börn sem barnaverndarafskipti voru af en fóru ekki í fóstur höfðu verið tilkynnt 

fyrir að beita ofbeldi (14%) heldur en börn sem voru sett í varanlegt fóstur (8%). Munurinn á 

milli hópanna var marktækur Z (1,65) = -1,935, p = ,05 

5 Umræða 

Í þessum kafla verður fjallað um niðurstöður rannsóknarinnar í samræmi við 

rannsóknarspurningar. Niðurstöður rannsóknarinnar verða einnig tengdar við fræðilega 

hlutann.  

5.1 Afdrif íslenskra barna innan barnaverndarkerfisins 

Í rannsóknarniðurstöðum má sjá að 118 börn sem fædd eru á tímabilinu 1. janúar 1987 - 31. 

desember 1997 voru sett í varanlegt fóstur. Samanburðarhópurinn samanstóð af 344 

ungmennum sem fædd voru á sama árabili og höfðu upplifað barnaverndarafskipti vegna 

misbrests í aðbúnaði eða áhættuhegðunar. Mál þessara ungmenna höfðu verið lögð fyrir 

fund barnaverndarnefndar Reykjavíkur en þau höfðu ekki verið sett í varanlegt fóstur. 

 Í rannsóknarniðurstöðum má sjá að margar tilkynningar bárust til Barnaverndar 

Reykjavíkur vegna barna sem þegar voru innan barnaverndarkerfisins. Flestar tilkynningarnar 

voru vegna áhættuhegðunar barnanna. Flestar tilkynningar er vörðuðu áhættuhegðun voru 

vegna afbrota barns og vegna þess að barn stefndi eigin heilsu og þroska í hættu. Meðal 

barna sem voru í varanlegu fóstri höfðu 19% verið tilkynnt fyrir að fremja afbrot. Hlutfallið 

var hærra meðal barna sem barnaverndarafskipti voru af og mál þeirra höfðu verið lögð fyrir 

barnaverndarnefnd, en fóru ekki í fóstur eða 26%. Þessar niðurstöður samræmast ekki 

niðurstöðum erlendra rannsókna. Rannsókn Doyle (2008) leiddi í ljós að hlutfall þeirra sem 

höfðu verið handteknir, sakfelldir og setið í fangelsi var tvisvar til þrisvar sinnum hærra 

meðal einstaklinga sem höfðu verið í fóstri heldur en meðal einstaklinga sem 

barnaverndarafskipti voru af en fóru ekki í fóstur (Doyle, 2008). Rannsókn Lindquist og 

Santavirta (í prentun) sýndi fram á hið sama en þar voru drengir sem fóru í fóstur 23% líklegri 

til að fremja afbrot á fullorðinsárum heldur en drengir sem höfðu verið kannaðir af 

barnaverndaryfirvöldum en fóru ekki í fóstur. Mál þeirra drengja sem fóru í fóstur gætu hafa 

verið mun alvarlegri en mál þeirra drengja sem voru könnuð án fósturráðstöfunar. Rannsókn 

Ryan og Testa (2005) gaf hið sama til kynna. Þar benda niðurstöður til að 16% barna sem 

voru í fóstri hafði framið að minnsta kosti eitt afbrot samanborið við 7% barna sem höfðu 

upplifað ofbeldi eða vanrækslu en ekki farið í fóstur. Hafa ber í huga að verið var að kanna 

afbrot á fullorðinsárum. Í þessari rannsókn voru kannaðar tilkynningar um afbrot til 

Barnaverndar Reykjavíkur og höfðu því börnin ekki náð fullorðnisaldri þegar tilkynningar um 

afbrot voru skoðaðar. Til barnaverndaryfirvalda berast aðeins tilkynningar um börn til 18 ára 

aldurs og því liggur ekki fyrir hver afbrotatíðni íslenskra barna sem barnaverndarafskipti hafa 

verið  af er þegar þau komast á fullorðinsár. Í rannsókn Doyle (2008), Lindquist og Santavirta 

(í prentun) og Ryan og Testa (2005) var verið að skoða allar tegundir fósturráðstöfunar. Í 

þessari rannsókn var aðeins skoðað eitt form fósturráðstöfunar-, varanlegt fóstur. Því er ekki 

ljóst hvort afbrotamynstur væri öðruvísi ef tekið yrði til athugunar aðrar tegundir 

fósturráðstöfunar.  

Ef tilkynningar um áhættuhegðun eru skoðaðar má sjá að hópur barna sem 

barnaverndarafskipti voru af en fóru ekki í fóstur stendur verr að vígi heldur en hópur barna 

sem var í varanlegu fóstri. Tilkynning um að barn stefni eigin heilsu og þroska í hættu barst 

um 41% barna sem barnaverndarafskipti voru af og mál þeirra voru lögð fyrir nefnd, en á 

sama tíma voru 25% barna sem voru í varanlegu fóstri tilkynnt fyrir hið sama. Álíka stór 

hópur barna var tilkynntur fyrir vímuefnaneyslu í báðum hópunum, eða 16% barna sem voru 

í varanlegu fóstri og 17% barna sem höfðu upplifað barnaverndarafskipti en ekki farið í 

fóstur. Tilkynningar um að hafa beitt aðra ofbeldi voru fleiri meðal barna sem höfðu upplifað 

barnaverndarafskipti en ekki farið í fóstur heldur en meðal fósturbarna. Tilkynnt var um að 

14% barna, sem höfðu upplifað barnaverndarafskipti en ekki farið í fóstur, hefðu beitt aðra 

ofbeldi á meðan hlutfallið var 8% hjá fósturbörnum. Ekki var mikill munur á tilkynningum 

varðandi að barn eigi í erfiðleikum í skóla/skólasókn áfátt. Tilkynning barst um að 6% barna 

sem voru í fóstri átti í erfiðleikum í skóla á meðan hlutfallið var 9% meðal barna sem höfðu 

upplifað barnaverndarafskipti en ekki farið í fóstur.  

Þess ber að geta að um marktækan mun var að ræða milli hópanna er varðar 

tilkynningar um afbrot barna, tilkynningar um að barn stefni eigin heilsu og þroska í hættu og 

tilkynningar um að barn beiti ofbeldi. 

Af niðurstöðum rannsóknarinnar má því ætla að afdrif barna sem barnaverndarafskipti 

hafa verið af vegna misbrests í aðbúnaði eða áhættuhegðunar og málin  hafa verið talin það 

alvarleg af barnaverndaryfirvöldum að þau hafi verið lögð fyrir barnaverndarnefnd, en 

börnin hafi þó ekki verið sett í fóstur séu verri heldur en afdrif barna sem voru sett í 

varanlegt fóstur. Þessar niðurstöður eru ekki í samræmi við niðurstöðu rannsóknar Doyle 

(2007). Þar kom í ljós að börn sem eru á mörkunum, það er segja starfsmenn 

barnaverndaryfirvalda voru ekki sammála um hvort fósturráðstöfun væri ákjósanleg, vegnaði 

betur þegar þau voru áfram á eigin heimilinum og þá sérstaklega eldri börnin.  

Börn innan barnaverndarkerfisins hafa mörg verið beitt ofbeldi eða verið vanrækt. 

Þessi börn hafa gjarnan myndað sálrænar varnir sem gerir þeim kleift að takast á við 

raunveruleikann. Þessi reynsla getur birst í frávikshegðun. Eins og niðurstöður þessarar 

rannsóknarinnar sýna þá er hluti barna innan barnaverndarkerfisins sem fer út af sporinu og 

fer út í afbrot. Hugsanlega getur slík hegðun orsakast vegna fyrri reynslu úr æsku. Velta má 

vöngum yfir því hvers vegna börnum sem voru sett í varanlegt fóstur vegnar betur heldur en 

börnum sem barnaverndarafskipti voru af en voru ekki sett í fóstur. Með tengslakenningu að 

leiðarljósi má huga að því hvort börn sem fóru í varanlegt fóstur hafi mögulega náð að 

mynda örugg tengsl við fósturforeldra sína. En margar rannsóknir hafa sýnt að börn geta 

tengst fleiri en einum aðila og því geta fósturforeldrar náð að mynda tengsl við fósturbörn 

(NSW Department of Community Services, 2006). Auk þess er líklegt að aðbúnaður þeirra 

hafi batnað, þar sem þau hafa verið tekin úr óviðunandi aðstæðum. Eins og rannsókn 

Oosterman og Schuengel (2008) leiddi í ljós þá glímdu börn sem voru í öruggum tengslum við 

fósturforeldra sína við minni ytri hegðunarvanda. Varanlegt fóstur er tegund fósturs sem 

varir fram að 18 ára aldri barns og jafnvel til 20 ára aldurs. Því má ætla að mörg börn sem 

fara í slíka fósturráðstöfun upplifi stöðugleika, jafnvel í fyrsta sinn á ævinni. Í rannsókn Ryan 

o.fl. (2008) kom fram að afbrotatíðni ungmenna sem upplifðu stöðugleika í fósturráðstöfun 

var lægri (8%) samanborið við (17%) þá sem skynjuðu að breyting yrði á fósturráðstöfun á 

næstu 12 mánuðum. Rannsókn Baskin og Sommers (2011) sýndi fram á hið sama þar sem 

ungmenni sem höfðu upplifað að minnsta kosti eina breytingu á fósturráðstöfun voru líklegri 

til að vera handtekin fyrir afbrot heldur en ungmenni sem ekki höfðu upplifað breytingu á 

vistun.  

Áhugavert er að íhuga hvort varanlegt fóstur á Íslandi geti verið frábrugðið varanlegu 

fóstri sem tíðkast erlendis. Hugsanlega eru gerðar meiri kröfur til fósturforeldra hér á landi 

en í ýmsum öðrum löndum. Mögulegt er því að það hafi jákvæð verndandi áhrif á börn innan 

barnaverndarkerfisins að fara í fóstur, ef mál þeirra eru alvarlegs eðlis. Eins og fram kemur í 

rannsókn Guðrúnar Kristinsdóttir (2004) virðist íslenskum fósturbörnum almennt líða vel í 

fóstri. En tveir þriðju (65%) barnanna voru sátt við að fara í fóstur og 90% töldu að þau væru 

verr stödd ef þau hefðu ekki farið í fóstur. Þau vandamál sem fósturbörn kunna að glíma við 

á fullorðinsárum geta átt rætur sínar að rekja til æsku þeirra og atburða sem áttu sér stað 

áður en þau fóru í fóstur. Rannsókn þessi gefur því vísbendingar um að fósturráðstöfun á 

Íslandi sé heppilegt úrræði fyrir börn sem alvarleg barnaverndarafskipti eru af, ef því er beitt 

rétt og við réttar aðstæður. 

Einn vankantur þessarar rannsóknar er að aðeins var mögulegt að skoða tilkynningar 

sem bárust vegna barnanna á árunum 2002-2012 þar sem núverandi tölvukerfi var sett á 

laggirnar árið 2001 hjá Barnavernd Reykjavíkur. Hluti barnanna í úrtakinu var kominn á 

unglingsaldur á þeim tíma. Ekki var unnt að kanna í þessari rannsókn, þær tilkynningar sem 

höfðu borist um börnin fyrir þann tíma. Athyglisvert hefði verið ef hægt hefði verið að skoða 

allar barnaverndartilkynningar sem bárust frá fæðingu barnanna í úrtakinu og fram að 18 ára 

aldri þeirra. Þá hefði verið hægt að fá enn nákvæmari mynd af afdrifum þessara barna.  

Athyglisvert væri að skoða hver afbrotatíðni barna á Íslandi er almennt og bera það 

saman við afbrotatíðni fósturbarna. Erlendar rannsókir hafa sýnt að fósturbörn eru líklegri en 

börn almennt til að fremja afbrot (Clausen og Kristofersen, 2008; Courtney o.fl., 2004; 

Courtney o.fl., 2010 og Cusick o.fl., 2010). Sem rannsakandi best veit hefur engin rannsókn 

verið gerð hér á landi sem ber saman afbrotatíðni þessara hópa. Gaman væri að kortleggja 

íslenskan veruleika en slíkt var ekki hægt að þessu sinni. 

Áhugavert er að íhuga hvers vegna börn innan barnaverndarkerfisins eru líklegri en 

önnur börn til að leiðast út í afbrot. Ef við skoðum þetta út frá félagsnámskenningum þá er 

kjarni kenningarinnar sá að hegðun sé lærð í gegnum samskipti við aðra. Einstaklingar sem 

eru í nánum samskiptum við aðila sem fremja afbrot og viðhorf þeirra endurspeglar að það 

sé í lagi að fremja afbrot eru líklegri til að leiðast sjálfir út í afbrot (Siegel, 2009). Mörg börn 

innan barnaverndarkerfisins eiga kynforeldra sem hafa beitt þau ofbeldi eða vanrækt þau. 

Eflaust hafa mörg þessara barna alist upp við að frávikshegðun sé ásættanleg. Eins og þessi 

rannsókn gefur til kynna hefur nokkuð stór hluti barna innan barnaverndarkerfisins verið 

tilkynntur vegna áhættuhegðunar til Barnaverndar Reykjavíkur. Má vera að þau viðhorf sem 

börnin ólust upp við í æsku hafi áhrif á hegðun þeirra. Athyglisvert væri að rannsaka hvort 

fyrri uppeldisaðstæður fósturbarna hjá kynforeldrum hafi leitt til viðhorfa sem hafi áhrif  á 

frávikshegðun þeirra.  

 

5.2 Gagnsemi rannsóknarinnar 

Niðurstöður rannsóknarinnar eru mikilvægar því þær veita innsýn inn í raunveruleika 

íslenskra fósturbarna og barna sem hafa upplifað alvarleg barnaverndarafskipti. Þá geta 

niðurstöðurnar aukið þekkingu og innsýn fagmanna á hópi fósturbarna og annarra barna 

innan barnaverndarkerfisins. Með aukinni þekkingu er hægt að stuðla að bættri þjónustu 

sem getur meðal annars falist í inngripum eins og fósturráðstöfun þegar málin eru alvarlegs 

eðlis. Auk þess geta niðurstöðurnar stuðlað að auknum forvörnum sem miða að því að efla 

og bæta vellíðan barna innan barnaverndarkerfisins til að sporna við áhættuhegðun 

ungmennanna. Með markvissari þjónustu er hægt að aðstoða þau við að takast á við 

tilfinningalega erfiðleika og stuðla þannig að vellíðan.  

5.3 Framtíðarrannsóknir 

Margt er viðkemur afdrifum barna innan barnaverndarkerfisins er óljóst hér á landi og mikil 

þörf á rannsóknum til að auka þekkingu fagfólks. Áhugavert hefði verið að geta 

innihaldsgreint gögn og skoða eðli afbrota barna sem fóru í varanlegt fóstur annars vegar og 

samanburðarhópsins hins vegar. Einnig hefði verið athyglisvert að skoða hver afbrotatíðni 

þessara barna er eftir að þau komast á fullorðinsár. Athyglisvert væri að kanna afbrotatíðni 

allra þessara barna og bera saman við jafnaldra almennt.  

 Þá væri einnig áhugavert að kanna afdrif allra barna sem barnaverndarafskipti hafa 

verið af. Athyglisvert væri að kanna afbrotatíðni allra þessara barna og bera saman við 

jafnaldra almennt. Einnig væri áhugavert að bera slíkar niðurstöðurnar saman við erlendar 

rannsóknir til að athuga hvort íslenskur raunveruleiki sé sambærilegur veruleika erlendra 

barna innan barnaverndarkerfisins. 

 Hvað varðar frekari rannsóknir á fósturbörnum þá væri hægt að kanna hvort 

afbrotatíðni sé mismunandi eftir tegund fósturráðstöfunar. Það er að segja að skoða hvort 

munur sé á afbrotatíðni barna eftir því hvort þau voru sett í varanlegt, tímabundið eða styrkt 

fóstur. Auk þess væri áhugavert að skoða afbrotatíðni fósturbarna með tilliti til þess á hvaða 

aldri þau voru á þegar þau voru upphaflega sett í fóstur. Einnig væri áhugavert að kanna 

hvort börn á vissum aldri séu viðkvæmari en börn á öðrum aldursskeiðum og því líklegri til að 

leiðast út í afbrot. Þá væri hægt að kanna hvort afbrotatíðni fósturbarna sé mismunandi eftir 

ástæðum fyrir fósturráðstöfun. Athyglisvert væri að skoða afbrotatíðni fósturbarna út frá því 

hvort fósturráðstöfun var stöðug eður ei. Það er að segja hvort barn hefur oft þurft að skipta 

um fósturheimili og athuga hvort það hafi áhrif á afbrotatíðni þess. Einnig væri áhugavert að 

kanna hvort tengsl fósturforeldra og fósturbarns hafi áhrif á afbrotatíðni barnsins. Að auki 

væri hægt að kanna tengsl fósturbarns við kynforeldra í þessu samhengi. Gaman væri að 

skoða hversu hátt hlutfall íslenskra fanga hafi verið á einhverjum tímapunkti í fóstri í æsku. 

 

 

Freydís Aðalsteinsdóttir 

